
Аилацәажәара 

Аԥсны Ахада Аслан Бжьаниа 
ипресс-конференциа

Ҩ-сааҭк инареиҳаны имҩаԥы-
суан жьҭаарамза 19 рзы еиҿкааз 
Аслан Бжьаниа ипресс-конферен-
циа.   

Аҳәынҭқарра Ахада, «аобиектив-
тә ҭагылазаашьақәа  ирыдҳәаланы, 
акыр игәылҭәаау иусуратә график 
иахҟьаны, уажәаԥхьа ажурналист-
цәа рԥылара залмыршахеит» ҳәа 
азгәеиҭеит. Уи амассатә инфор-
мациа ахархәагақәа рхаҭарнак-
цәа ажәа риҭеит аринахыс иареи 
дареи реиԥыларақәа еиҳа лас-
сы-лассы ишымҩаԥгахало.  

Аслан Бжьаниа ааигәа имҩаԥы-
сыз  Урыстәылатәи Афедерациа 
Ахада Владимир Путини   Уры-
стәылатәи Афедерациа адә-
ныҟатәи аусқәа рминистр Сергеи 
Лаврови иареи  реиԥыларақәа  ре-
ихшьаалақәа: атәылахьчаралша-
ра, Аҟәатәи аҳаирбаӷәаза аартра, 
Аиааиреи Ахьыԥшымреи Рымш 
азгәаҭара, аинвалидцәеи иҭахаз 
рҭаацәарақәеи ацхыраара рыҭа-
ра, апарт-отельқәа рыргылареи 
урҭ рзинтә шьаҭеи, аҩныҵҟатәи 
аусқәа Рминистрра аусура, ауааԥ-
сыра афымцамч ала реиқәыршәа-
ра, Аԥсны Аидгылатә ҳәынҭқарра 
алалара аперспективақәа, аинве-
стициатә программа, аихамҩатә 
транзит, уҳәа  ирыдҳәалоу ажурна-
листцәа рызҵаарақәа жәпакы рҭак 
ҟаиҵеит. 

* * * 
«Иҳаҩсыз ашықәс азы ҳара 

Аԥсны жәлар Рџьынџьтәылатәи 
еибашьра аҿы Аиааира агара 
Амш 30-шықәса ахыҵра азгәаҭа-
разы акомиссиа аԥаҳҵеит. Ари 
акомиссиа ҩажәи быжьба еи-
латәара мҩаԥнагеит, уи аусура 
алҵшәа шәара ижәбарц шәылше-
ит аусмҩаԥгатәқәа шымҩаԥысыз 
ала. Иазгәаҭатәуп, иазԥхьагәаҭаз 
аусмҩаԥгатәқәа рыхәҭак ҳазҭоу 
ашықәс иалагӡаны рынагӡара 
шалыршахо. Иааизакны аусмҩаԥ-
гатәқәа рбиуџьет 250 млн. мааҭ 
иреиҳахеит», –  иҳәеит Аԥсны 
жәлар Рџьынџьтәылатәи еибашьра 
аҿы Аиааира агара Амш  30-шықә-
са ахыҵреи Урыстәылатәи Афе-
дерациа ала Аԥсны Аҳәынҭқарра 
ахьыԥшымра азхаҵара ҟалеижьҭеи 
15-шықәса аҵреи разгәаҭара иаз-

кыз аныҳәатә усмҩаԥгатәқәа 
рыӡбахә дазааҭгыло Аҳәынҭқарра 
Ахада Аслан Бжьаниа.

 Аиубилеитә рыцхәқәа раламҭа-
лазы аобиектқәа жәпакы рҿы 
аиҭашьақәыргыларатә усурақәа 
мҩаԥган. Урҭ рхыԥхьаӡараҿы иҟо-
уп иҭахаз рбаҟақәа рреконструк-
циа, Ҷлоу, Аӡҩыбжьа, Маркәыла, 
Кындыӷ ақыҭақәа рҿы  аибашьцәа 
рбаҟақәа реиҭашьақәыргыла-
ра, Ешыра ақыҭан аибашьцәа 
рбаҟа аргылара. Ақыҭақәа Хәаԥ, 
Жәандәрыԥшь иҟоу абаҟақәа ре-
иҭашьақәыргылара макьаназы 
ихыркәшаӡам.

Иазԥхьагәаҭаз аусурақәа раӷьы-
рак нагӡоуп, иҟоуп ахыркәша-
рахь инеихьоугьы. Аиааиреи 
Ахьыԥшымреи Рымшныҳәа аз-
гәаҭараан Аԥсны иаҭааит 800-ҩык 
инареиҳаны Нхыҵ Кавказынтәи 
асасцәа. Урҭ рхыԥхьаӡараҿы иҟоуп 
хатәгәаԥхарала еибашьуаз рҭа-
ацәа. Ҩымчыбжь ирылагӡаны дара 
ара иҟан. Аԥсшьара аума, аби-
летқәа раахәароума, аекскурси-
ақәеи аныҳәатә усмҩаԥгатәқәеи, 
ркрыфареи, уҳәа ирыдҳәалаз 
ахарџь зегьы ҳбиуџьет аҟынтәи 
акәын. Аныҳәатә усмҩаԥгатәқәа 
рахь ааԥхьара рыҭан Ҭырқәтәыла, 
Иорданиа, Ливан, уҳәа атәылақәа 
рҟынтәи аҳәаанырцәтәи аԥсуа 
диаспора ахаҭарнакцәа – ҳәа аз-
гәеиҭеит атәыла Ахада.

 Атәылахьчара Аминистрра иа-
зоужьын 130 млн. мааҭ инареиҳа-
ны. «Шәара ижәбон, апарад аан 
арратә техника ҿыц шыиасуаз. 
Уи  ГАЗ-66 абазала иҟаҵоу, «Сад-
ко» ҳәа изышьҭоу, зиасралшара 
рӷәӷәоу жәа-машьынак роуп, иара 
убас 20 рҟынӡа егьырҭ амашьы-
нақәа.  Апарад авиациатә хәҭа 
ҳара ҳарра-ҳаиртә Мчрақәа 
иреиуоу аҵәиԥрыгақәеи аҳаир-
планшәарыцақәа Л-39 рыла ар-
баратә қәгыларақәа нагӡан. Арҭ 
аԥырратә аппаратқәа рҭагылаза-
ашьа иахәҭоу аҩаӡараҿы инаган. 
Иахәҭоу аиҭашьақәыргыларатә 
усурақәа мҩаԥган, уажәшьҭа уи 
зегьы ҳҳәынҭқарра ахьчаралша-
ра арӷәӷәара азы аус ауеит». Иара 
убас, Аԥснытәи аҳәынҭқарратә 
телерадиоеилахәыра азы иҿыцу 

амаругақәа аахәан, афотоальбом 
«Аиааира» аиҭаҭыжьра алыршан, 
Урыстәылатәи Афедерациа ала 
Аԥсны Аҳәынҭқарра ахьыԥшымра 
азхаҵара ҟалеижьҭеи 15-шықә-
са аҵра иазкны афотоальбомгьы 
ҭыжьын. Аҟәа ақалақь, Ахьӡ-Аԥша 
апарк аҿы арратә еиҳабацәа 
Владимир Гьаргь-иԥа Аршбеи 
Гиви Камыгә-иԥа Агрбеи Мушьни 
Хәымса-иԥа Хәарҵкьиеи рбаҟақәа 
ықәыргылан. 

Иҭахаз рҭаацәа 20-20 нызықь 
мааҭ рҟынӡа инаӡо зныктәи аԥа-
ратә цхыраара рыҭан, иара убас 
Аџьынџьтәылатәи еибашьра аҳә-
са-аветеранцәеи аинвалидцәеи 
рыцыԥхьаӡа ирызшәан  10 нызқь 
мааҭ. «Ҳара уи азы аусшәҟәы 
еиқәҳаршәеит, атәыла анапхгара 
ақәҵара ыҟоуп, иааиуа ашықәс 
инаркны хазы игоу акатегори-
ақәа иреиуоу, I, II, III агәыԥ иаҵа-
накуа атәанчаҩцәа-аинвалидцәа, 
зыԥсҭазаара иалҵхьоу аибашьра 
аинвалидцәа рҭаацәа,   Аџьынџь-
тәылатәи  еибашьраҿы иҭахаз 
рҭаацәа ртәанчахәқәа 2 нызықь 
мааҭ рыла ашьҭыхра азы аԥаратә 
хархәагақәа ҳаԥшаауеит», – иҳәе-
ит Аҳәынҭқарра Ахада.    

Иааизакны атәанчахәқәеи асо-
циалтә шәатәқәеи рышьҭыхра 
иаҵанакуеит 5174-ҩык рҟынӡа.   
Иарбоу ахықәкқәа рзы абиуџьет 
аҟынтәи иазоужьхоит 125 млн. 
128 ныз. мааҭ. Ашәатәқәа ршәара 
иалагоит ажьырныҳәамза 1, 2024 
шықәса  инаркны. 

* * * 
Очамчыратәи амшынтә баӷәа-

за аҿы Урыстәылатәи Афедера-
циа Арра-мшынтә Флот аӷбақәа 
рбаза ашьақәыргылара Аԥсны 
аинтересқәа ирықәшәоит – ҳәа 
аҳәамҭа ҟаиҵеит Аҳәынҭқар-
ра Ахада апресс-конференциа 
аҿы. Уи «Аԥсны анапхгара атәы-
ла ахьчаралшара арӷәӷәара ах-
шыҩзышьҭра ду анаҭоит» ҳәа 
инаҵшьны иазгәеиҭеит. «Уи азы 
аԥаратә хархәагақәа маҷымкәа 
иаҭахуп, ҳара уи аԥшаара ҳҽа-
заҳшәоит. Ҳара ҳзы адгылара ҳазҭо 
атәыла иааннакыло апозициа 
акыр аанагоит, убри аҟнытә иареи 
ҳареи иаку хырхарҭала аус аауеит.  
Арҭ азҵаарақәа ҳҳәынҭқаррабжьа-
ратәи аимадарақәа рымшхәаԥштә 
зҵаарақәаны иҟоуп. Ҳара уи есым-
ша ҳазҿлымҳауп», – ҳәа азгәеиҭе-
ит Аҳәынҭқарра Ахада. 

Аслан Бжьаниа иажәақәа 
рыла, ашәарҭадара азҵаарақәа 
уажәаԥхьагьы зегьы реиҳа ихадоу 
аҵакы аманы иҟан, иара уажәгьы, 
адунеи аибашьра ду азы ашәарҭа-
ра ианҭагылоу аамҭазы, урҭ 
еиҳагьы рҵакы еизҳауеит. «Иахьа 
Урыстәылатәи Афедерациа Ар-
ра-мшынтә Флот абаза ашьақәыр-
гыларазы адгьыл азоужьра иазкны 
ақәҵара ҭыжьуп. Еиҳа инарҭбааны 
аиқәшаҳаҭра алацәажәара ахәҭа-
ны исыԥхьаӡаӡом.  Арратә шәарҭа-
дара азҵаарақәа – уи ус иаартны, 
зегьынџьара узлацәажәар ҟало 
зҵаарақәаӡам», – иҳәеит. 

(Алгарҭа 2-тәи ад.)

Аԥсны Ахада Иусԥҟақәа рыла
Аԥсны Аҳәынҭқарра Ахада Иусԥҟала Кәыҵниа Лев  Контантин-иԥа Уры-

стәылатәи Афедерациа  арегион ҿыцқәа (Донецктәи Жәлар р-Республика, 
Лугансктәи Жәлар р-Республика, Запорожиатәи Херсонтәи аобластқәа)  аус 
рыцуразы Аԥсны Аҳәынҭқарра Ахада Ихаҭарнак ҷыдас дҟаҵоуп. 

* * * 
Аԥсны Аҳәынҭқарра Ахада Иусԥҟала Хәытаба Баграт Рашь-иԥа Ааигәа 

Мрагыларатәи атәылақәа аус рыцуразы Аԥсны Аҳәынҭқарра ахаҭарнак ҷы-
дас дҟаҵоуп.

Аусԥҟақәа анапы рыҵаҩуп 2023 шықәса октиабр 19-20 рзы.

Аенергетика азҵаарақәа 
ирылацәажәеит

Аԥсны аԥыза-министр Алеқсандр Анқәаб аԥыза-министр ихаҭыԥуаҩ, ае-
кономика аминистр Кристина Озгани Ареспубликатә Унитартә Наплакы 
«Амшынеиқәафымцамч» анапхгаҩы Ҭемыр Џьынџьали алархәны аилатәара 
мҩаԥигеит. 

Аилатәара аҿы еиуеиԥшым азҵаарақәа ирыхәаԥшит, ахәҭакахьала 
ахархәара ҳасабырбатә приборқәа рышьақәыргылара, ахархәара зауз 
афымцамч азы ашәахтәқәа реизгара иара убас Ареспубликатә Унитартә 
Наплакы «Амшынеиқәафымцамч» иааиуа аӡынтәи аамҭахәҭа иахьынӡа-
зыҟаҵоу, уҳәа азҵаарақәа жәпакы шьҭырхит.

   АУН «Амшынеиқәафымцамч» анапхгаҩы Ҭемыр Џьынџьал иқәыргылоу 
ахыдҵақәа рынагӡара шымҩаԥсуа атәы дазааҭгыло иазгәеиҭеит иара убас 
афымцацәаҳәақәа изаамҭанытәиу ахылаԥшра рыҭареи реиҭашьақәыргыла-
реи рзы ихымԥадатәиу амаҭәахәқәеи иҷыдоу атехникеи разымхара шыҟоу.  
Урҭ зегьы рыхәԥса азеиԥш еицҵалыҵ 500 млн. мааҭ рҟынӡа инаӡоит. Аиԥы-
лара аихшьаалақәа ҟаҵо, Алеқсандр Анқәаб иҷыдоу атехникеи ихымԥа-
датәиу амаҭәахәқәеи рсиа, иара убас урҭ раахәаразы иҟоу ахыҵхырҭақәа 
рзы ажәалагалақәа  еиқәыршәаны иаарласны ирыдыргаларц адҵа ҟаиҵеит.

 Урыстәылеи  Аԥсни
рзакәанԥҵара аишьашәаларазы

Аԥсни Урыстәылеи рзакәанԥҵара аишьашәалара апрограмма аҳәаақәа 
ирҭагӡаны ирыдыркыло анорма-зинтә шәҟәынҵақәеи имҩаԥырго аусмҩаԥ-
гатәқәа зегьи аҩ-ҳәынҭқаррак рыбжьара аекономикатә, агуманитартә, аин-
фраструктуратә усеицура аҿиара иацхраауеит. Абасала аҩ-ҳәынҭқаррак 
рзакәанԥҵарақәа реишьашәалара ашьаҭала Урыстәылеи Аԥсни ирзеиԥшу 
асоциал-економикатә ҵакыра ашьақәыргылара апрограмма анагӡара иазкны  
жьҭаарамза 17 рзы, Урыстәылатәи Афедерациа аекономикатә ҿиара Амини-
стрра аҿы  имҩаԥысыз аусуратә гәыԥ аилатәараҿы  игәаанагара иҳәеит Уры-
стәыла аекономикатә ҿиара аминистр ихаҭыԥуаҩ Дмитри Вольвач. 

Аусуратә гәыԥ ацхантәаҩцәаны иҟоуп Урыстәыла аекономикатә ҿиара ами-
нистр ихаҭыԥуаҩ Дмитри Вольвачи Аԥсны аԥыза-министр ихаҭыԥуаҩ, аеко-
номика аминистр Кристина Озган. 

Дмитри Вольвач иажәақәа рыла, «арҭ аусмҩаԥгатәқәа аинтеграциатә проек-
ткқәа рацәаны рынагӡареи ҳтәылақәа ринвестициатә потенциал ашьҭыхреи 
алдыршоит».

Аиԥылара аҿы уи алахәылацәа апрограмма анагӡара аихшьаалақәа ҟарҵе-
ит, иара убас ирылацәажәеит уи анагӡара иадҳәалоу актуалра злоу азҵаарақәа 
жәпакы – ҩбаны иҟоу ашәахтәқәҵара, аҳазылхратә усеиҿкаара, асоциалтәи 
абанктәи усхкқәа русмҩаԥгара аиҿкаара,  уҳәа ирыдҳәалоу азҵаарақәа. 

«Ҳазҭоу ашықәс – ҳтәылақәа рзакәанԥҵарақәа реишьашәалара азы 
аусмҩаԥгатәқәа анхҳаркәшо ауп, – ҳәа азгәеиҭеит аминистр ихаҭыԥуаҩ.  
Апрофильтә хылаԥшырҭақәа апрограмма апунктқәа рынагӡара иазкны актив-
ла, акоординациа змоу аусура анагӡара иацырҵоит. Иазԥхьагәаҭаз аусмҩаԥ-
гатәқәа реиҳарак иахьазы рынагӡара алыршоуп, урҭ раӷьырак  ахыркәшаратә 
стадиаҟынӡа инаӡахьеит». (Алгарҭа 2-тәи ад.)



2  ад. «Аԥсны», № 65-66

(Алгарҭа)
* * * 

«Атәыла анапхгара Ахақәиҭра 
Ашҭаҿы игылоу иблу аминистрцәа 
Рхеилак ԥыхьатәи ахыбра ала изе-
иԥшразаалак аӡбамҭа рыдыркыла-
анӡа  Аҟәа ауааԥсыра ирызҵаауеит» 

ҳәа апресс-конференциаҿы адырра 
ҟаиҵеит Аҳәынҭқарра Ахада Аслан 
Бжьаниа ари азҵаара дазааҭгыло.   

Аҳәынҭқарра Ахада иажәақәа 
рыла, «Ахақәиҭра Ашҭаҿы игылоу 
анапхгаратә хыбрақәа ркомплекс 
аиҭашьақәыргылара азы ҩ-миллиард 

мааҭ инарзынаԥшуа иаҭаххашт. Уи 
еиԥш аԥара аҳәынҭқарраҿы иҟаӡам. 
Насгьы аҳәынҭаппарат ас еиԥш идуу 
ахыбраҿы рыртәарагьы хымԥадатә-
ны иҟам». Аԥсны аминистрцәа Рхеи-
лак ԥыхьатәи ахыбра аҭыԥан афунк-
циарацәа змоу акомплекс аргылара 
иазҿлымҳау аинвесторцәа ыҟоуп. Уи 
ахәҭак асасааирҭатә номерқәа ирзо-
ужьхо аофистә хыбраны иҟалар ауе-
ит– иҳәеит атәыла Ахада.

 «Ҵыбыргны исҳәар сылшоит, 
ацәгьаршра иашьҭоу џьоукы-џьо-
укы ишырҳәо еиԥш акәымкәа,  уаҟа 
изеиԥшразаалак аказино шыҟамло. 
Аха макьаназы иарбоу ахыбразы 
изеиԥшразаалак аӡбамҭа рыдрым-
кылаӡацт. Аӡбамҭа адкылара ҟала-
анӡа ҳара ауаажәларра ҳразҵаауеит, 
жәаҳәарада урҭ ргаанагара ҳасаб 
азухоит», – ҳәа даҽазныкгьы инаҵшь-
ны иазгәеиҭеит Аслан Бжьаниа

 Уи, иара убас, еизаз иргәалаир-
шәеит иуашәшәыроу амардуантә 
бжьашшарақәеи ԥыхьатәи алифтқәа 
ршахтақәеи ахьыҟоу зыхәҭак бгахьоу 
ахыбра аҿы аҵыхәтәантәи 10-15 
шықәса рыла   акыр ихьанҭоу ацәгьо-
урақәа шыҟалахьоу. 

Ахәҭакахьала, Аԥсны аԥыза-министр ихаҭыԥуаҩ, аекономика аминистр 
Кристина Озган, азакәанԥҵарақәа реишьашәалара апрограмма аҳәаақәа 
ирҭагӡаны ахылаԥшырҭақәа инарыгӡо аусура ипреценденттәу аҟазшьа рымо-
уп ҳәа инаҵшьны иазгәалҭеит.  

 «Урыстәылатәи Афедерациеи Аԥсны Аҳәынҭқарреи анорма-зинтә хыр-
харҭа аганахьала русеицура ҳаамҭазтәи аҭоурых аҿы мҽхакы ҭбаала аусура 
мҩаԥгоуп.  Ари аусура ҳҳәынҭқаррақәа рыбжьара еиҳа алҵшәа злоу аеконо-

микатә, аинвестициатә, агуманитартә усеицура аҿиара иацхраауеит», – лҳәе-
ит лара. Аилатәара ахыркәшамҭаз аганқәа Урыстәылеи Аԥсни рҳәынҭқарратә 
усбарҭақәа русура активизациа азуреи апрограмма ихадоу аусмҩаԥгатәқәа  
2023 шықәса иалагӡаны  рхыркәшареи ирызкны аӡбамҭақәа рыдыркылеит. 

Аҩ-ҳәынҭқаррак Рхадацәа рнапынҵақәа рыла аҳәынҭқаррақәа 
рзакәанԥҵарақәа реишьашәалара иазку аусура хацыркын 2021 шықәсазы. 
Иарбоу аамҭа иалагӡаны Урыстәылеи Аԥсни  аҩ-ҳәынҭқаррак ренергетика, 
ршәахтәқәҵаратә усеиҿкаара, ринвестициатәи рбанктәи усура, асоциалтә 
бгаԥсара, атәанчахәытә еиқәыршәара реиԥш иҟоу ихадоу аусхкқәа рҿы аусе-
ицура аҭышәынтәалара алыршахеит. 

Аилатәара иалахәын аҩтәылак иртәу аџьатә еиқәыршәара, аиустициа, адә-
ныҟатәи аусқәа, аҩнуҵҟатәи аусқәа, агәабзиарахьчара, афинансқәа, ахәаахәҭра 
Рминистррақәа, Аҳазалхратә маҵзура, Урыстәыла арра-техникатә усеицуразы 
Афедералтә Маҵзура, Урыстәыла аекспорттәи атехникатәи хылаԥшразы Афе-
дералтә Маҵзура, Урыстәыла Абанк уҳәа аусбарҭақәа рхаҭарнакцәа.

Владимир Путин аибашьра 
аветеранцәа дрыдныҳәалеит

Аԥсны иҟоу Урыстәылатәи Ацҳа-
ражәҳәарҭеи, Аҟәа ақалақь аҿы 
иҟоу   «Москва Аҩни» русзуҩцәеи 
Урыстәылатәи аидгылуаа ре-
иҿкаарақәа рнапхгаҩцәеи 1941 
– 1945 шш. Аџьынџьтәылатәи еи-
башьра Дуӡӡа аветеранцәа, Кав-
каз ахақәиҭтәразы аидыслара 
иалахәыз - Нонна Дорофеева, Ар-

давасҭ Сельвиан, Екатерина Сини-
авскаиа, иара убас Сталинградтәии 
Курсктәи аидысларақәа ирылахәыз 
Валентина Шульгина ирҭааны Уры-
стәылатәи Афедерациа Ахада Вла-
димир Путин иҟынтәи адныҳәа-
ларатә телеграммақәеи ашәҭқәеи 
рнапы иадыркит. 

«Кавказ анемец-фашисттә 
архәҭақәа рҟынтәи ахақәиҭтәра 
80-шықәса ахыҵра шәыдысныҳәа-
лоит. Ари мҽхакы ҭбаала имҩаԥы-
суаз аиааирагаратә арратә опера-
циа ахыркәшара – акыр зҵазкуа, 
ԥхьаҟатәи аԥеиԥш зчаԥоз хҭысны 

иҟалеит. Усҟан   Аџьынџьтәылатәи 
еибашьра Дуӡӡа аилашымҭаз Кав-
каз ашьхеибаркыра Хада Аԥснытәи 
аҵакыраҿы анемец архәҭқәа 
аанкылахеит. Асовет архәҭақәа 
хацәнымырха инарыгӡаз аҿагы-
лара иабзоураны, аӷа иаанкыла-
реи, уимоу шьҭахьҟа ихьацареи 
аӷа игәҭакқәа рыԥхьырҟәҟәареи 

алыршахеит. Шәара, Афырхацәа 
иашақәа! Иҭабуп ҳәа шәасҳәарц 
сҭахуп усҟан иаашәырԥшыз агәым-
шәареи аԥсадгьыл ахь абзиабареи 
рзы. Гәык-ԥсыкала ишәзеиӷьасшьо-
ит агәабзиареи аманшәалареи 
ашықәснҵыра дуи», - ҳәа азгәаҭо-
уп Урыстәыла Ахада иҟаиҵаз ад-
ныҳәаларатә телеграмма атекст 
аҟны. 

Аветеранцәа Урыстәыла Ахада 
Владимир Путин рганахьала есым-
ша иааирԥшуа агәцаракреи ах-
шыҩзышьҭреи рзы дара рыхьӡала 
иҭабуп ҳәа иарҳәарц азы аҳәара 

ҟарҵеит.  Урҭ иара убас Аԥсны иҟоу 
Урыстәыла Ацҳаражәҳәарҭа, Аҟәа 
иҟоу «Москва Аҩны», Урыстәылатәи 
аидгылуаа реиҿкаарақәеи есымша 
аветеранцәа  ацхыраара шрырҭо, 
ҿыц игылаз абиԥарақәа рҟынтәи 
ироуа ахшыҩзышьҭра гәахәара 
дула ишрыдыркыло, насгьы урҭ 
Аџьынџьтәылатәи аибашьра Дуӡӡа 
аҭоурых ахьыргәалашәо дара рзы 
акырӡа шаанаго  азгәарҭеит. 

Жьҭаарамза 9, 2023 шықәса рзы 
Аџьынџьтәылатә еибашьра Ду аан 
реиҳа ишьаарҵәыраз, аԥсҭбарақәа 
зцыз, аамҭа рацәа згаз Кавказ азы 
аибашьраҿ Аиааира  80-шықәса 
ахыҵит. Ари адунеизегьтәи аҭо-
урых аҿы акырӡа зҵазкуа рыцхәны 
иҟоуп, избан акәзар усҟан   Кавказ 
ашьхеибаркыра Хада Аԥснытәи 
аҵакыра аҿы анемец архәҭқәа 
аанкылахеит. Ари ахҭыс шьаҭас 
иазыҟалеит аанкылара зқәымыз, 
атәыла анемец-фашисттә мпыҵа-
халыҩцәа рҟынтәи ахақәиҭтәразы 
ԥхьацаратәи аоперациа.

Аԥсны ауаажәлар 55 нызқьҩык 
инареиҳаны Аџьынџьтәылатәи еи-
башьра иалахәын, урҭ рыҟнытә 17 
нызқьҩык зыхнымҳәит, 22-ҩык 
Асовет Еидгыла Афырхацәа ҳәа 
ахьӡ рыхҵоуп, хҩык Ахьӡ-Аԥша аор-
денқәа ах-ҩаӡарак ранашьахеит.

Урыстәылатәи Афедерациа Ахада 
Владимир Путин «Урыстәыла агәа-
лашәаратә рыцхәқәеи арратә ахьӡ-
аԥша амшқәеи рзы» «Афедералтә 
Закәан ахәҭаҷ 1 аиҭакрақәа ралага-
лара азы Афедералтә Закәан инапы 
аҵаиҩит. Уи инақәыршәаны, жьҭа-
арамза 9 Асовет архәҭақәа рыла 
Кавказ ахақәиҭтәразы имҩаԥгаз 
арратә операциа (1943 шықәсазы) 
аҿы анемец-фашисттә архәҭақәа 
рықәхра Иамшны ирылаҳәахеит.

Апресс-конференциа

Октиабр 23 рзы Аҧсны аҭагылазаашьа ҷыдақәа рзы аминистр Урыстәыла 
арегион ҿыцқәа аус рыцуразы ахаҭарнак ҷыда Лев Кәыҵниеи Аҧсны адә-
ныҟатәи  аусқәа рминистр ихаҭыҧуаҩ Иракли Ҭыжәбеи амассатә информа-
циа аусзуаҩцәа алархәны апресс-конференциа мҩаҧыргеит.

Апресс-конференциа аартуа Аҧсны адәныҟатәи аусқәа рминистр 
ихаҭыҧуаҩ Иракли Ҭыжәба ажурналистцәа идирдырит, ааигәа Аҧсны Аха-
да Аслан Бжьаниа инапы зҵаиҩыз Аусԥҟа инақәыршәаны Аҧсны аҭагыла-
заашьа ҷыдақәа рминистр Лев Кәыҵниа Урыстәыла арегион ҿыцқәа аус 
рыцуразы ахаҭарнак ҷыдас дшыҟаҵаз. Урҭ рахь иаҵанакуеит Донецктәи, 
Лугансктәи,Запорожтәи,Хьерсонтәи ареспубликақәа. Иазгәеиҭеит убасгьы, 
Аҧсны Аҳәынҭқарреи хыхь зыӡбахә ҳәоу ареспубликақәеи аимадара бзиа 
шрыбжьоу. Аҧсны аҭагылазаашьа ҷыдақәа рминистр инапхгарала изныкым-
кәа  агуманитартә цхыраарақәа шрызнаргахьоу уахь.

Анаҩс, Лев Кәыҵниа  иҭабуп ҳәа ахиҳәааит Аҧсны Ахада Аслан Бжьаниа 
иусҧҟала идиҵаз амаҵуразы. Дазааҭгылеит Аҧсны  Донбасс агуманитартә 
цхыраара шазыҟанаҵо 2014 шықәса раахижьҭеи. Жә-шықәса инарзынаҧшуа 
имҩаҧгоу аусмҩаҧгатәқәа даара ишырацәоу. Иазгәеиҭеит, аибашьра ахь-
цоз арегионқәа рҟнытә, раҧхьатәи амшқәа рзы ахҵәацәа  анааргоз Украи-
на атәылауаҩшәҟәы шрымазгьы,  Урыстәыла ацхыраарала аҳәаа ишахыгаз. 
Февраль мза 2022 шықәсазы Аҧсныҟа иааган Лугансктәи Жәлар Рреспубли-
ка аҟынтә – 55-ҩык, Донецктәи Жәлар Рреспублика аҟынтә – 77-ҩык. Агума-
нитартә цхыраара рыҭан Лугансктәи Донецктәи Ареспубликақәа руааҧсыра, 
маҭәала, фатәыла, ӡыла. Зынӡаск еизакны иугозар зегьы 60 тонна аидара ҟа-
лон. Декабр мзазы Аҧсны Ахада идҵала Лугансктәи, Донецктәи, Запорожтәи, 
Херсонтәи Ареспубликақәа рахь ишьҭын 120 тонна ацитрустә шәырқәа.

 Иазгәаҭатәуп, Аҧсныҟа иаагаз ахҵәацәа фатәыла, шьҭаҵарҭала, усу-
раҭыҧла ишеиқәыршәаз. Иара убас, иазгәеиҭеит уахь  лассы-лассы ишца-
ло  Аҧсны Жәлар Реизара адепутатцәа, уаҟа аиҧыларақәа шымҩаҧырго. 
Раҧхьаӡакәны Ашықәс Ҿыц аламҭалаз Донецктәи Лугансктәи ареспубли-
кақәа рахь инеит амандарина рыманы, аҳәынҭқарратә акәашаратә ансамбль 
«Кавказ» рыцны. Иазгәеиҭеит усҟан иҟаҵаз ацхыраара дара рзы даара 
акырӡа шаҵанакуа ишгәышьҭыхгаз.

 Иара убасгьы, аҭагылазаашьа ҷыдақәа рминистр Лев Кәҵниа ихантәаҩра-
ла Аҧснынтә ацхыраара ҟаҵан аинтернационалтә батальон «Пиатнашка» 
азы 20 тонна иназынаҧшуа аидара.

 Аҧсны атәылауаа злахәу аинтернационалтә батальон «Пиатнашка» 
жәаҩык инареиҳаны аибашьра ацәаҳәаҿы иҭахахьеит.

Стелла САҚАНИА

 Урыстәылеи  Аԥсни
рзакәанԥҵара аишьашәаларазы

(Алгарҭа)

Ақыҭанхамҩа Аминистрра 
аконкурс рыланаҳәеит

Аԥсны ақыҭанхамҩа Амини-
стрра ақыҭанхамҩатә аалыҵ 
аҭыжьразы ақыҭанхамҩатә тау-
арқәеи аҩнытә ԥстәқәеи  раахәа-
разы аилаӡарақәа рылахәхаразы 
иаарту аконкурс алахәхара азы 
ааԥхьара ҟанаҵоит. 

Ахәҭакахьала излацәажәо 
аҭыжьра аиҿкаареи ақыҭан-
хамҩатә аалыҵ аус адулареи рзы 
иҷыдоу аиқәыршәагақәеи ама-
териал-техникатә хархәагақәеи 
роуп: 

– ақыҭанхамҩатә обиектқәа рзы 
иҵәылаҵоу аҭел, аихыршьқәа, ар-
гыларатә маҭәахәқәа; 

– арԥхагатә каркасқәа, урҭ  
рышьақәыргыларазы рхы иа-
дырхәо аматериалқәа; 

– арахә, аҩнытә 
ԥсаатә, аԥсыӡ, 
аҟашәа; 

– аандақәа ры-
кразы аҵәҩанқәа; 

– ацәықәбартә 
ӡықәҭәара асисте-
мақәеи урҭ рыԥсах-
га хәҭақәеи;   

– аминералтә 
рҵәыгақәа; 

– ақыҭанхамҩа 
аалыҵ аарыхра, 
аҭыжьра аиҿкааразы 
рхы иадырхәо аин-
вентари атауарқәеи; 

– аргылара-еиқәыршәаратәи аве-
теринартәи агротехникатәи усурақәа  
рымҩаԥгара. 

Аконкурс алахәхаразы 
азыҳәамҭақәа рыдыркылалоит жьҭа-
арамза 27-нӡа, 2023 шықәса.  

ОКТИАБР 27 – АԤСУА БЫЗШӘА ИАМШУП
«Абызшәа зегьы раԥхьа игылоуп, 

уи зегьы аҵанакуеит»
                        Дырмит ГӘ Л И А

Омар БЕИГӘАА

АԤСЫШӘА

Аԥсышәа аиԥшы бызшәа кәаза
Дгьылтәылангьы ианым.
Уыи наӡаны иыздыруа
Изаламҳәара ҟаларым.
Иалаичаԥаз ажәаукгьы 
Иазҟазау изы тәымхарым,
Имаҳацзаргьы иыниаҳалакь
Изымдыркәа даанхарым.

Аԥсыуа жәлар атәым тәылақәа
Иыԥсаҟьаны ирылаԥсауп,
Еишьеи еижьреи зеибамбауа,
Иеизынхьыуа иеизрыцҳауп,
Тәым ажәала раԥсшәақәа
Еицәыхазхар ирыцҳауп…

Гәреибагареи, еицхыраареи,
Еибааӡареи рыбжьалааит,
Даусы ртәылеи рхатәышьеи
Рықәиҭзаара раӡалааит!

Баграт ШЬЫНҚӘБА
Аԥсны жәлар рпоет

***
Ашьха ӡыхьеиԥш ахьхьа-хьхьаҳәа,
Аԥсшәа бзиа избоит сара.
Иамаӡамкәа хьаҳәаԥаҳәа,
Иқәыҩлааит Аԥсынра!
         
         (Ароман «Аҿатә уаа» аҟнытә)

АХАТӘЫ БЫЗШӘА ЦӘАЖӘОИТ

Ахаангьы ус ауп, сҿахәы ҭасыжьуам,
Гәаӷшақә исышьҭоу хаирк ибауам!
Зқьы шықәсақәа срымадоуп, срыҟәрыжьуам.
Иӡрыжәу ҟамоуп бзанҵык сцагәуам!

Ҵла ҩак ақәцәан ҵыс ҭыҩрак сыхшәазшәа,
Анаатә сымҵарс сагоушәа сҟьаны,
Машәыршақә Аԥсныҟа саанагазшәа
Уи нахысгьы саанхазшәа ссасны…

Адгьыл иадырҳарц рыбжьы снахырҵәа,
Абас гәаӷшақә џьоукы сеимдырххоит.
Аха идыруп, мыцҳәықәла, мцахәыцәа,
Ашәи ишьҭоуп, ихы даӷахоит!

Ҳаи, џьушьҭет, ма сыԥшӡара рбахьандаз,
Игәырӷьан сиеиԥшныршьалоит аԥсхых.
Ма ахьхьаҳәа сыбжьы хаа аҳахьандаз,
Ишырҭаху иаадыркшоит сҭоурых.

Аԥсынтәыла ауп сара сымра ахьгылаз,
Ара сшықәӷьацоз – разҟыла иӡбан.
Сацәнымхартә амҩан ахәрақәа иснылаз,
Урҭ ршәахсҭақәа гәарҭаӡом, избан?

Сыбжьы нахыҩуан ашьха ҩаӡара,
Илԥха саҳәон Ажәеиԥшь – Жәеиԥшьырҟан.
Абҩа зырҭәоз нахьхьи Башкаԥсара,
Исхықәаауан, дара рзы сымран!

Иагараан сшьа ныхҭәалахьан – аӡы-мшын,
Аха сыбжьы акәын аиааирашәа зҳәоз.
Нарџьхьоу сыбжьала сымш, сыҵых имшын,
Гәында шеишеи дымҵарс данааигоз.

Абрыскьыл ишьҭаз аҳаԥы ианҭала,
Сыбжьала ҿырҭуан, ихьыӡ ҳәаны,
Анарҭ ҭоуба иуит сиашаҳәарала,
Ақәабгьы хыҵт, агәараҳәа ишны.

Исҳәарызеи ҳәа аҭырџьманцәа сыкәшон,
Диоскуриа анеибгаз анкьаӡа зны.
Аԥсымҭәқәа цәырҵуан, ацәгьара дыршон,
Дара аԥшәымацәан, сара ссасны!

Арха, абна, абаажә хыҽҽара,
Амшын иазцо ҳӡиасқәа еивас,
Зегьы ирыласоуп сдац еибаркыра,
Са сылоуп излацәажәо бызшәас!

Дышԥарыцҳау зашьа иҵашьыцыз,
Ныџьнатә тәамбашақә згәыла изыԥшуа!
Уаҩреи ламыси зегьы-зегь зцәыӡыз
Иаарласны иҿыцәоит амра ихашуа!

Мушьни ЛАШӘРИА
Аԥсны жәлар рпоет 

ҲАБЛАГӘ – ҲБЫЗШӘА

…Ҳаблагә-Ҳбызшәа 
Аԥсынтәыла зыхӡыӡоз,
Аԥсуаа ҳашҭа иҭаԥхоз имраны,
Абиԥарақәа рыԥсҭазаара зқәырҵоз,

Исҭахым даҽа ԥсҭазаарак,
Уаныҟам аҽны
Ҳбырлаш-ҳбызшәа!
Ҳҭоурых, ҳшьаҭамырӡга!
Гәеисрак еицҳамоуп, исызшауам.
Абжьы-хаа иухылҵуа са сзыҳәа ианымга. – 
Ҽак иарбан иго?!, - 
Уи сыхнахуам, сазхьуам!

Уара иуҿагылоз –
Сара дысҿагылон,
Уаныҟам – сҟаломызт сара схаҭа!
Исыӷрагылоз – уара дуӷрагылон,
Убӷа еиҵыхзар,
Еиҵыхын слакҭа!

Иҵәахуп уара уҿы: ҳашәа, ҳагәҭыха,
Ҳажәабжьқәа, ҳлакәқәа,
Ҳтәыла аҭоурых!..
Иҵәахуп уара уҿы:
Зегь рракәа, рыԥҽыха, - 
Аамҭа ӡеилыҽҽа-еибафа иаӷәых!

Ҳшьаҭамырӡга, ҳбызшәа!
Агәҳәԥыхш уаҳзаҩызоуп!
Иуҿагыло ҳаинышәаран ҳаҟам,
Мамоу!
Баагәаран уҳамоуп,
Иаҳзылашо цәымзоуп,
Ҳхаҵашәа, ҳахәрашәа!
Ҳмыткәмашәа! Ҳуоу!

Уа ула иҳааӡон аԥсуа абиԥара,
Уа ула адунеи агьама дҳаркуан!
Ақәаб дыршуан, уа ула сыԥс-ҭыҩра,
Уа ула, сбызшәа, сыгәҭыха сыҩуан!

Уҟаз, сбызшәа!
Уеҵәахә кыдыз!
Риеҵәахә кыдыз аԥсуаа рхәыҷқәа!
Наӡаӡа иҳаӷоу – наӡаӡа дымчыдаз!
Иурлашалааит ҳаҩнаҭақәа!

Рушьбеи СМЫР
Аԥсны жәлар рпоет

СБЫЗШӘА

«Аллаҳ иџьшьоуп ҳаилибаакауа ахьхьа-хь-
хьаҳәа ҳаицәажәалартә ҳахьыҟоу! Ҳзықәшәа-
лакгьы ҳбызшәа ҳаԥсы иаҵаҵаны иҳамазароуп! 
Уи ауп ашьаҭамырӡга!» - лҳәеит Ҭырқәтәыла 
зыҩныҟа ҳназыԥхьаз Ирдем Аншба иан Ака-ԥҳа.

Дгьыл наӡарак аҿгьы усцәымӡит
                                       сгәыӷра лаша, схәыцырҭа,
Адыд-мацәыс уазымбылӡеит, схыҵхырҭақәа 
                                                                     рхыҵхырҭа!
Зыбыз ҭшәаз аҵәҵәа зыԥсозеи – 
                         жьакца хьшәашәа аԥсыжырҭоуп,
Амца ахьыцәаз ашәа аԥырҵом – 
                                        наӡаӡа лахьеиқәҵароуп.

Имиц изы ауеимадаҳәа аӡәымзарак 
                                                    дҵәуаӡом,
Аха агәлымҵәах иеҵә кыдшәар, 
                                        агәы ԥшқақәа ирылаӡом.
О, сбызшәа, са сықәра нага, сыҵх еиқәа, 
                                                   сыхәраҭыԥ,
Сгәырҩа еихымсыӷь, сҟармаҵыс хәыҷ, 
                                           срадагәышьа, сынасыԥ.
Сдунеи ҿыха, сыхьӡырҳәага, сышьыжь лаша, 
                                                    сдаракәыц,
Шьауардыншәа сума унеила, аамҭа 
                                     еикәшара саламӡырц.
Ашҳам урҭом кәарма-кәарма, 
                             удырдагәа – дырлашәуан,
Ушьҭа анырхырц рҽырхаҵо, ашәы џьарнах 
                                                 укәдыршон.
Аха сашьцәа ураԥхьагылан, ргәы шьҭыхуа, 
                                              ихәымжәакәа,
Рыԥсы уаҵарҵон наӡаӡа, узҷаԥшьоз 
                                               агәымшәақәа!
…Ӡыхь ахьыҵымҵуа ахьхьа-хьхьаҳәа, 
                                       алакар хырҵаӡом,
Узыҿшәазгьы ииурызеи – 
                                      аԥшәымарак илшаӡом.

Уара, сашәа, сшәаџьҳәаҩ рыцҳа, 
                              сыламыс, сыгәҭыхаҳәаҩ,
Сымҩа ҭабга, схьаԥшьа ҭаҵәах, сықәра наха, 
                                                 сныхаԥаҩ.
Сдунеи ҿыха, сыхьӡырҳәага, сышьыжь лаша, 
                                                          сдаракәыц,
Шьауардыншәа сума унеила, аамҭа 
                                  еикәшара саламӡырц!

Уа ахәрыбӷьыц хәыҷ ахьыҵырхуаз, 
                             ухьаҷаҷаны уныҵарԥсон,
Зыдгьыл гәакьа зыԥсшьарҭахоз, 
                             улабжыш наиқәыԥсон.
…Гәаҟ ажәабжь иамырхәыцыз, ианаамҭоугь 
                              дызгәырӷьаӡом,
Зан лкыкахш мап ацәызкуа, ԥсаҭа шәкәакәа 
                                            изылԥхаӡом.
Хәышҭаарак уарԥхом уагәҭасыр – 
                               иузыраззар, уашәахәуп!
Аеҵә каҷҷа угәра ргазар, урҭ рымаӡагьы 
                                                    уалахәуп!
Аццышә иалҵыз сбызшәа рыцҳа – 
                      сжәытәи сҿатәи реиԥшьырҭа,
Ашьа иалгоу сбызшәа нага, - 
                      сгәи сыԥси зегь реиқәшәарҭа.
Сдунеи ҿыха, сыхьӡырҳәага, 
                       сышьыжь лаша, сдаракәыц,
Шьауардыншәа сума унеила, аамҭа 
                       еикәшара саламӡырц!

Витали АМАРШЬАН
Аԥсны жәлар рпоет

СБЫЗШӘА

Бзиа ушԥазбо, сыԥсықәара,
Бзиа ушԥазбо, о, сбызшәа!
Уара исуҭоит амч-алшара,
Уара ула еисуеит сшьа.

Уара уансыгха – адунеи збашам,
Са срыцҳахоит, сеибахоит.
Сгәы иҭоу ҭыган исызҳәашам,
Ихаҳә хьшәашәан уа иҭахоит!

Алықьса ЏЬОНУА

АХАТӘЫ БЫЗШӘА

Уҽацәхьоумкын, уарбанзаалакь,
Ухатәы бызшәа аҳәара.
Уацәыԥхамшьан, ианакәзаалакь,
Уиала убжьы аргара.

Ҽак уҵаанӡа, уарбанзаалакь,
Ухатәы бызшәа ҵа,
Убриала ԥхьаҟа ишулшо 
Ашьаҿа ҟаҵа!

Убриала угара ҟазҵаз
Уабду игәы нагӡа,
Убриала угарашәа зҳәаз
Уанду лгәы ҟаҵа!

Урҭ адунеи ианаԥырҵуа
Рышьҭамҭа азырҳа,
Хатәы бызшәала, рхан иауырсуа,
Ахаҳәаҿ ҳәоук анҵа!

Уԥсы шҭоу ухатәы бызшәа
Аԥсра анахьӡа,
Ухатәы бызшәа тәымушәа 
Уара угәы анацәца – 
Убасҟан ауп быжьрабыжьҵәа
Ухаҭажә уанца!
 

Иван ҬАРБА

СБЫЗШӘА

Абжьы ссир ахоуп ахьхьаҳәа,
Сышьхақәа рҟынтәи илашьҭуп,
Иныжьны бызшәак ахь сызхьаҳәуам,
Са сзыҳәа имариоуп, иласуп.

Иаралоуп усгьы сышхәыцуа,
Сгәы иҭаскуа аанмыжькәа изҳәо.
Сбызшәа ссир – амбатәқәа зхыҵуа,
Абжьыцқьа еицамкуа изхоу.

Сабацәа ршьала иӡрыжәу,
Санацәа ргәала ирԥхоу,
Аԥсуа иеиԥш аамҭаҿ иҽыжәу,
Аԥсуаа ирыхӡыӡа ирхоу.

Аамҭақәа ирылго, еидкылан,
Сыжәлар иахьанӡа иаазгаз,
Аԥсшәа хазына – иҩагылан
Аԥсуаа рыгәҭыхажәа зҳәаз!

Агәаҟ бжьазы акәхап изырҳәоз
Даараӡа ицәгьоушәа аҵара.
Аԥсуа дацәшәоназ дыԥсыр ҳәа
Далаԥсны икгәышьан иара!

Ирзымгеит аԥсуа иааиҿыхны,
Иҟоуп ишыҟац уи иҟны,
Иааигеит бираҟҵас ишьҭыхны,
Ихеигалт иахьа иҳаракны!

Сбызшәа хазына, зда схәарҭам,
Са исыцыз, насыԥны исыниаз,
Сгәы амаӡа хтыгас иансырҭа –
Ҳаицрымшәо наӡаӡа ҳаимаз!..

Гьаргь ГӘЫБЛИА

ҲХАТӘЫ БЫЗШӘА

Ан лкыкахш еиԥш,
Ҳхәыҷаахыс ҳқьышә иқәку,
Ҳаблақәа хызтыз, изырлашо ҳхаҿы,
Уара ҳулхәдан ҳҟалар ҳахьагоз абыкәу,
Усҟан уххаӡа узакышамызт ҳгәаҿы.

Уара уоуп Абрыскьыл ибзарӡы ҳаразкыз,
Сасрыҟәа хаҵа ихьӡ ҭызгаз, еиқәзырхаз,
Гәында-ԥшӡа лсахьа ҳгәаҵаҿ иҭызхыз,
Алакә ссир ажәҩа азҭаз, ԥсыс иахаз.

Шәа гәазырҳаган уцәырҵуан зны ачараҿ,
Ныҳәаԥхьыӡны – иангылоз аԥаҭхьқәа кны.
Аҵу-ҵуҳәа угон зынгьы аҵх лашьцараҿ,
Мытәкәманы аккаҳәа угон аԥсраҟны.

Зыҵәҩаншьап азырсыз игәырӷьара уалан,
Ихҵәазгьы уа уакәын, изгәылакыз иуаз.
Аԥсадгьыл уқәҩуан хақәиҭратә ашәала,
Зынгьы, ааԥхьарак еиԥш,
Ҳашьхараҿ умгауаз.

Уара уда ихырҳагам аԥсуа инхара,
Уара уда илахҿыхым уи иҿара.
Уара уаницу, игәы иамҵәом аԥхара,
Иҿаԥх-ҿабзуеит игәара, ихәышҭаара.

Уара уоуп иеҵәахә змыркьаҭо,
Игәашьамх зырџьбаро, иҟазҵо иҵары.
Ацәгьа-абзиа гәазҭо, ахы азҭо,
Агәҭакы змырӡуа, инахо аԥсынҵры.

Ҳгәы уздууп, уҟәнаҳшьом иахьа акала,
Ахьхьаҳәа урылыҩуеит абызшәақәа.

Мушьни МИҚАИА

АԤСШӘА

Ашьха шьанҵа мышкызны инаҿыҵшәаз,
Аԥсуа ибызшәа ӡи-мцеи ирцәынхаз.
Ахра инаҿалашеит ааԥны мшыказ,
Ԥсраҽнынӡа аԥсуа хаҵа иҿахәы изырҳәаз.

Аӷа иабџьар еибазмыргаз аԥсшәа,
Ахрагьы даҿнахит, ахра иаҿахаз.
Аԥсуа хаҵа аԥсышәала иҳәеит ахәрашәа,
Аԥсшәа кәалӡы ҩацоуп сыжәлар ирҭынхаз.

Аԥсшәа амаҭаԥшь ашҳам аҿнаххьеит,
Аԥсшәа аӡхьамԥш ахәараҳәа изыршыз.
Аԥсшәа аӷа цәгьа иҳәаҭҳа ихнаххьеит,
Амацәаз ахы иҭацалан, ар еикәазырҳәыз.

Аԥсшәа, аԥсуа иламыс гәашьамхыс иаҵоу,
Изырԥшӡо, изырҵәуо ан мыжда луаз.
Аԥсшәа, дасу зегь анасыԥ рызҭо,
Дасу иахьрыхьуаз рыхәрақәа зырӷьаз.

Сара саԥсшәа знымаало адунеи 
                                              акгьы ыҟаӡам,
Иалымшогьы егьыҟаӡам аԥсуа ибызшәа.
Аԥсуа аԥсуа ибызшәа ҽеила идыруазар,
Уи адунеи аҿы зегь имоуп ҳәа ишьа!

Борис ГӘЫРГӘЛИА

АХАТӘЫ БЫЗШӘА
Сара сбызшәа рҿыҵакуп
Сышьхақәа сзыхшаз.
Урҭ адунеи иахаануп,
Уи акәхап ас изшлаз.

Сара сбызшәоуп ирхылҵуа
Сырҩаш ҭрысқәа бжьыс.
Са сқыҭақәа, сыбла ихымҵуа,
Сбызшәоуп ирхоу ԥсыс.

Сара сбызшәала ицәажәоит
Сыдгьыл – нас ишԥа?!
Сара сбызшәала игәжәажәоит
Сымшын ацәқәырԥа…

Сара сбызшәала ицәажәом
Миллионҩыла ауаа, 
Аха сбызшәала ицәажәоит
Зқьышықәсала ауаа!

Иџьашәымшьан хатәы бызшәада
Сгәеисыбжь цқьа ишәмаҳар,
Сан слааӡар хатәы бызшәада –
Иалшон сҿаҳахар!

                                                 Аԥсны жәлар рпоет

Хашҭра зқәым 

агәалашәара амшқәа.
Аҧсны ахьчаҩцәа рдоуҳамч ҳацеиҩыршон
Аҧсны Жәлар рпоет Баграт Шьынқәба еицыр-

дыруа ицәаҳәақәа Адунеижә, цәгьа уеижьагоуп… 
ззикыз аибашьра акәӡамызт, зынӡа даҽакын, аха 
иҟоуп ажәақәак, цәаҳәақәак еснагь актуалра 
змоу, еснагь аамҭа иашьашәалоу. Избан сызды-
руам еилкааны, аха лассы- лассы арҭ ацәаҳәақәа 
сгәалашәалоит. Сара урҭ еснагь  аибашьра иа-
дысҳәалоит. Џьоукы рзы  рдунеи  хзырбгалаз, 
рыҧсҭазаара шьаҭынкыла изыҧсахыз, ихзырҵәаз 
аибашьра, иҟалап  даҽа џьоукы рзы уаанӡа ирымаз 
аҧсҭазаара аасҭа еиҳа иҧсеивгагахаз ахь икы-

лызгаз  акәхазар. Аҧсны Жәлар рџьынџьтәылатә 
еибашьра ҳтәыла аҭоурых наунагӡа ианымҵуа 
ашьҭра аннаҵеит, ирнырит аҧсҭазаара аганқәа 
зегьы, ауаа рыхдырра аҧсахит. Иахьагьы аибашьра 
архив ҳанеиҭахәаҧшуа  ҳалаҕырӡқәа хаҟәҟәалоит, 
иахьагьы иаҳзыџьашьатәуп  Аҧсны ахьчаҩцәа 
рхымшаҭара. Архив  аҟны иҟоуп  аибашьцәа 
аҵыхәтәантәи рыҿцәажәарақәа рацәаны. Урҭ из-
зықәҧоз Аиааира иахьымӡаӡеит, аха рхы зқәырҵоз 
ҳамоуп иахьа. Дара ҭахеит фырхаҵарыла, рыҧсад-
гьыл азы хымшаҭара аарҧшны.

Аибашьра аҭоурыхҭҵааҩцәа 
хархәара рырҭоит акьыҧхь иа-
нылаз аматериалқәеи, аибашьра 
авидео архиви. Адунеи зегьы аҟны 
ари аҧышәа ахархәара ду амоуп. 
Ишдыру еиҧш, абџьар мацарала 
акәымкәа,  аинформациатәи аиде-
иалогиатәи еибашьраҿгьы аиааира 
агара аҵак ду амоуп. Ажәлар ргәы 
акамыжьра, аибашьцәа рфырхаҵа-
ра аарҧшра, адунеитә уаажәлар-
ра аиаша дырдырра, ари зегьы 
иҭакҧхықәроуп ажурналист.

Аибашьра архив зыбзоурала 
иҳамоу ауаа иреиоу изыскыр сҭа-
хуп иахьатәи сажәабжь. «Уаниашьа 

ухаҵашьоуп» рҳәоит аҧсуаа, уаанӡа 
аибашьра амца иалганы аматери-
алқәа раагараҿы аҧышәа змамыз 
ҳжурналистцәа, ианаҭахха  арратә 
корреспондентцәаны иаақәгылеит.

 Аҧсны зҽаҧсазтәыз ажурна-
лист, Ахьӡ-аҧша аорден ахҧатәи 
аҩаӡареи, Агәымшәараз амедали 
занашьоу, арратә корреспондент, 
ҳаамҭазы Аҧсуа телехәаҧшра 
аредактор Даур Инаҧшьба дыз-
зымдыруа мамзаргьы иӡбахә 
змаҳац  дыҟоуп ҳәа сыҟам.  Ауаҩ 
тата, аҩыза иаша, ажәаҧхала еснагь 
адгылара узҭо, зегьы рацәажәашьа 
ргәыҟаҵашьа иақәшәо Даур, акол-
лектив рыбжьара апату ду иқәуп. 
Еиҵагылаз ажурналистцәа рабиҧа-
ра ҿагьы ирдыруеит  иааҧсарақәа 
ртәы, иџьабаа ҳаҭырла иазнеиуеит. 
Аҧсуа телехәаҧшра архив аҟны 
иҟоу аматериалқәа равторцәа 
рацәаҩуп. Ҳәарада, Даур имацара 
иакәӡамызт афронт аҟынтәи ама-
териал аазгоз. Урҭгьы рыӡбахәқәа 
сырзааҭгылараны сыҟоуп, аха иахьа 
далыскаауеит иара.

-Даур, аибашьра ҟалаанӡагьы 
ихынҭаҩынҭаран, аиҿагыларақәа 
изныкымкәан иҟалахьан. Аӡәырҩы 
ирҳәоит агәраганы ишыҟаз еи-
башьрада еилгашьа шыҟам. Хаҭа-
ла уара ушҧазнеиуаз аибашьра 
аҧхьа ишьақәгылаз аҭагылазаашьа. 
Избан акәзар, усҟан ателерадиоеи-
лахәыраҿы аусура уалагахьан, аин-
формациа иаша уман.

-Аибашьра ҟалоит мамзаргьы аба-
сеиҧш аҽнышьыбжьон, лаҳәарада 
иҳақәлоит ҳәа агәрагара даара иуа-
даҩын. Аха зегьы акоуп, зынӡа ҟа-
лашьаҵәҟьа амам ҳәагьы ахаҳҳәа-
аӡомызт. Аҧсныжәлар рычҳара 
хыжжыланы иҟан, аҕацәагьы ир-
дыруан уи атәы. Аибашьра иана-
лагаз аҽны, нанҳәамза жәиҧшь 
рзы, ателехәаҧшра аусзуҩцәа 
зегьы аусураҿы ҳаҟан, доусы 
ҳнапынҵақәа наҳагӡон. Аибашьра 
шалагаз иаразнак иаҳдырит, избан-
зар усҟан ателехәаҧшра амини-
стрцәа рхан ахыбра ду азааигәара 
иҟан, уи ашҭаҿы имҩаҧысуаз зегьы 

ҳбон. Ажәлар иҟарҵара иақәым-
шәо игачамкны иаанхеит азныка-
зы. Ҳарҭ аиҳабыра рабжьгарақәа 
ҳарзыҧшын. Мышқәак ҵхьанеиҧш 
адҵа ҳауит Гәдоуҭаҟа ателехәаҧшра 
аиагаразы. Избан акәзар, Қеҭова-
ни ир иманы  Аҟәа далалоит ҳәа 
ажәабжь ааҩит, ателехәаҧшреи 
арадиои астратегиатә ҟазшьа змаз 
хыбрақәан, аиҳабыра ргәаанага-
рала аусзуҩцәа рыҧсҭазаарақәа 
ашәарҭара иҭагылар алшон. Убри 
аан иҳәатәуп, аиҳабыра рыдҵала 
абџьар кны еибашьраҵәҟьа ацара 
азин шҳарымҭаз, ҳара иҳадырҵе-
ит даҽа хырхарҭак, аинформаци-

атә еибашьра, каламла аиааира. 
Исҳәарц сҭахуп хҭыск атәы. Усҟан 
арадио редакторс иамаз Аҧсны 
зҽаҧсазтәыз ажурналист Влади-
мир Ҳашба аиҳабыра рҟынтә аӡәы 
днаиҧхьан иаиҳәеит, Қеҭовани Аҟәа 
данааилак игәы ишҭо арадио аҳауа 
ацәқәырҧа ахархәарала Аҧсуа 
жәлар рахь рыбџьар шьҭарҵарц азы 
ааҧхьара аҟаҵара. Владимир Ҳаш-
ба адҵа ииҭеит Қеҭовани иҭаҩреи, 
анаҩс уи ақәгылара ашьҭреи рзы. 
Владимир Саҭбеи-иҧа иакәзар, 
арадиохьы даныгьежь, абжьы анҵа-
разы  астудиақәа зегьы цаҧхала 
рышәқәа наркны, ацаҧха иџьыба 
инҭаҵаны Гәдоуҭаҟа атехника ииаз-
гоз дрыццеит. Уи ахҭыс атәы здыруа 
маҷҩуп, аха абри аҩыза абас илшоз 
ала аҿагылара ҟаиҵеит усҟан ажур-
налист Владимир Аҳашба.

-Даур, уа шәахьнеиз атехника 
иабашьақәшәыргылеи, насгьы уи 
аус арура ауадаҩрақәа маҷымкәан 
иацзар акәхарын.

-Раҧхьа ҳара атехника ҩнаҳар-
гылеит Лыхны ақыҭа ахадара 
ахыбра.Уаантәи ҳҭыҵыртәеиҧш 
еиқәдыршәеит ҳтехникцәа.Урҭ 
рџьабаа атәы ҳәашьа амаӡам. 
Иҳалшоз ҟаҳҵон иахьынӡауаз ала 
ирласны ҳахәаҧшцәеи  ҳзыӡы-
рыҩцәеи  аинформациа рызнагара-
зы. Уи инаҷыданы аинформациатә 
блокада иаиааитәын, аҳәааныр-
цәгьы Аҧсны зҭадыргылаз агәаҟра 
атәы еиҭаҳәатәын. Даур Қәарсаиа, 
Даур Киут, Леонид Агрба, Анзор 
Кәарҷелиа, ателехәаҧшра аредак-
тор хада Руслан Ҳашыг, Урыстәыла 
аҩызцәа ажурналистцәа рыман, урҭ 
рыцхыраарала  аинформациа иаша 
Аҧсны анҭыҵ иаладырҵәон.

-Даур, аибашьра алагамҭазы 
абџьар маҷын, аџьыҧҳаны рыз-
хомызт аибашьцәа, хыҧхьаӡара-
лагьы ҳаиҵан аҕацәа раасҭа. Иҟа-
лалозма ус еиҧш, аҭабиақәа рҿы 
ианышәҵоз аибашьцәа агәкаҳа-
ра анаадырҧшуаз, мамзаргьы 
иҟаз акәымкәа еиҳа ииашоуп ҳәа 
ишәыҧхьаӡоз анышәышьҭуаз?

-Аибашьцәа ахаан агәкаҳара 

аадырҧшӡомызт. Уи моу, ҳара ар-
ратә корреспондентцәа дара ҳан-
рыҿцәажәалак анаҩс ҳгәы шьҭыҵу-
ан, мчы ҕәҕәак ҳалалон. Иашаны 
иазгәабҭеит, ҳәарада аибашьцәа 
ирзымхоз ыҟан, афатә, ашәҵатәы, 
абџьар, иара убас иҵегьы аха 
ҳара зегьы ыҟоушәа ҳҳәон. Исгәа-
лашәоит ибзианы, аинрал Сергеи 
Дбар ҳаниҿцәажәоз, иара есна-
гь имӡаӡакәан иҟоу шыҟоу иҳәон, 
анаҩс аиҿцәажәара анахҳаркәша-
лак, абри шәнахықәша, ари шәа-
ахықәша ҳәа маҷк иагәылаланы 
излацәажәатәымыз ҳирбалон.

Ателехәаҧшра ажурналист ама-
териал ихала иҟаиҵаӡом, уи еснагь 
дицуп ателеоператор. Иахьагьы урҭ 
ргәымшәара атәы аҵыхәтәанынӡа 
иҳәаӡам. Избан акәзар агәымшәа-
раҵәҟьа аадырҧшуан ахы иаҿала-
ны акадрқәа анҭырхуаз. 

-Аибашьра аҟынтәи угәы иҭа-
нымҵәо, убла ихгыло хҭыск ыҟоума?

_Иҟоуп ҳәарада, урҭ рацәоуп. 
Уашьцылоит зегьы, аибашьра, аҧ-
сра, ашьаарҵәыра. Аха, уаҩы ихахьы 
изаамго агыгшәыгра –Лаҭатәи атра-
гедиа, аҳәсеи ахәыҷқәеи ачымаз-
цәеи аазгоз авертолиот аҭархара 
хашҭра аиураны иҟаӡам. Акраамҭа 
сыла ихгылон, ажәабжь гәыҭшьаа-
га заҳаз рҿыҧшыларақәа, слымҳа 
иҭыҩуан иҭахаз рҭаацәа рыҳәҳәаб-
жьқәа, икнаҳаз асиақәа…аҧсы-
быҩқәа анааргаз. Уи еицәоу хәы-
цшьа амаӡам. 

Еибашьуаз реиҳа ажурналистцәа 
иҟарҵеит ҳәа акәӡам, аха доусы 
ҳахьыҟаз ҳаҭахын иҳәоит аветеран.

 Даур игәалашәо ахҭысқәа ире-
иуоуп, аҭабиақәа рҭаараан ирбоз 
асахьа-бџьарк хҩы ҧшьҩы иа-
неицырзеиҧшыз. Аха убри аан дара 
убас рхы мҩаҧыргон, зегь раасҭа 
ишәарҭоу абџьарқәа жәаба-жәаба 
рымоушәа. Ари џьашьатәын. Асе-
иҧш игәышьҭыхгаз афырхаҵара 
агәра унаргон Аиааира аҧсуаа 
ишырго азы.

 Даур Инаҧшьба иҳәоит иахьа 
иҟоу аибашьра архив ҭызхыз ао-
ператорцәа шмаҷҩым, аха даараӡа 
рџьабаа шырацәоу зыҧсҭазаара 
иалҵхьоу Ҭемыр Қәычбериа, Ан-
зор Кәарҷелиа, Анатоли Шьониа, 
Асҭамыр Саӡба. Аветеран иажәақәа 
рыла  аибашьра анеилга анаҩсгьы 
аидеиологиатә еибашьра шцоз. 
Иҧыххааз аҳәынҭқарра амаҵ 
утәын, ауаа ргәы шьҭыхтәын, иҭахаз 
рҭаацәа ажәа ҧхақәа рызктәын, уи 
зегьы аҟаҵара ус имариамызт. Бже-
иҳан шьапыла ицон, ианрықәҿиоз 
ирықәшәаз амашьынала мҩабжа-
ра инаргон, абас мацара аибашьра 
ашьҭахьгьы акыршықәса аус руан 
зуалҧшьа назыгӡоз ажурналист-
цәа. Аулафахәу абаҟахыз, уи ацым-
хәра чахык рауан. Иҟалалон уи 
аҩызагьы, аҭаацәарақәа ирыламыз 
аҷкәынцәа, ахшара змаз рҩызцәа 
рча-улафахәу анрырҭозгьы.

  Даур иҳәоит, иахьа ишҳа-
моу зегьы ирыцку, абиҧарала 
аҧсуаа ззықәҧоз ахақәиҭреи 
ахьҧшымреи. Ишеиҵагылаз аҿар 
бзиа. Аибашьра амца иалҵыз Аҧс-
ны аизҳа-зыҕара амҩа иануп. Агәра 
згоит ишыҟало аҿиара, даҽакалагьы 
ҟалашьа амаӡам, ҭынч ҳанхарц 
азы, ҳбызшәала ҳцәажәарц азы  
аибашьцәа хеигӡарада иқәҧон. 
Агәра згоит Аҧсны иаҵагылаз аҿар 
уи шеилыркаауа, пату шақәырҵо 
ҳәа азгәеиҭеит аиҿцәажәара аих-
шьаала ҟаҵо абаҩхатәра злоу 
ажурналист Даур Инаҧшьба.

Елана ЛАШӘРИА

Амца, аҭакар, иаалырҟьаны 
Аԥсны ианацрала,  ҳажәлар еи-
ланаргьежьит. Рхы-ргәы ҵнабла-
аит. Аха ршьамхы рыҵамҟәалеит. 
Арма-ӷьырмала акәымкәа, еидгы-
лан.

Нанҳәамза 14, 1992-1993 шш. 
Аԥсны жәлар рҭоурых ахсаала 
ианыҵраны иҟам. Даара рҳәара 
уадаҩуп лаӷырӡыла икәабоу ҳҭо-
урых мшқәа ргәалашәара. 

Рҽеидкыланы, абџьар кра зыл-
шози-излымшози ҳәсеи хацәеи 
џьара ҳхәарҭахап ҳәа еихеит.

Меижьарада, сара араҟа 
сашьцәа хҩык нырцәи-аарцәи 
иахьрыхәҭаз рҩызцәа иаары-
вагылт, рыҷкәынцәеи дареи рҽе-
иҩшаны.

Ҳәарада, сара амедеҳәшьара 
азанааҭ ала адырра, аԥышәа ахь-
сымаз исылшон рывагылара. Аха, 
сашьцәа руаӡәк, Тариал дахьгы-
лаз агәыԥ аихысырҭаҿы саннеи 
иҳәеит: иҟалоит ара баҭаххар, 
уи зиҳәаз дара «ҳаӷацәа» рбыз-
шәақәа еиуеиԥшым диалектла 
иахьыздыруаз ауп.

Саргьы сыҷкәын иаб (ашәа-
ныуа), ҳаидгыланы ана-ара иҟоу 
ҳаҷкәынцәа иалаханы иҟоуп ҳәа 
ахьсаҳауаз, изласылшоз ала сыр-
хаҵгылон. Ари такә аамҭа имцеит. 
Ақырҭуа напхгаҩцәа исыԥхьаны 
гәыбӷан сырҭон, ашәаныуа ҭа-
ацәара снапы зларылакыз ала уи 
иабзоураны кьыс сырҭомызт. Аха 
уи хара изымцеит, хынтә фҩык 
ахацәа срыцҭакын. Сымаҳә Гогәуа 
Д. схәыҷы иаб Нигәуриани Ф. ҳаи-
цынкыланы хәба-фба сааҭ аамҭа-
латәи аанкыларҭаҿы ҳнаргахьан 
уи ала ҳахьдырхәырц ана-ара 
инханы иҟаз ҳаԥсуаа ацхыраара 
ахьраҳҭоз азы. Уахь иадыԥхьаӡа-
лан Агрба В., Саӡба В. уҳәа 
имаҷымкәа. Иахьеиԥш исгәа-
лашәоит, ирыцҳахәха ажәбатәи 
аихагылақәа (Аҳабла ҿыц) 
рыҵаҟа ападвал иахьыҵатәаз.

Меижьарада, усҟан напхгара 
зуаз, ҳцәымӷра ҳарамрыла аха-
натә зхы-зҿы ианыԥшуаз Ҭ. На-
дареишвили сшьаҿақәа реихга-
ра атәы илымҳа аҟынӡа ианнеи, 
агвардеиццәа сзааишьҭит, иара 
ишҟа амашьына сҭартәаны сыр-
гарц.

Аха, усҟан сара схала сакәмызт 
ацхыраара, изласылшоз ала 
знапы алакыз, сымаҳә «Кәтол-
тәи» Гогәуа Џь. арахьынтәи Гәдо-
уҭаҟа аԥсуаа рфырхаҵара, ралга-
ра инапы алакын. Уи ибзиаӡаны 
идыруеит аус зциуаз Бесик Коба-
хиа.

Угәы унархьуеит, ҳәарада, џьара 
иӡбахә ахьазгәарымҭац. Ибзоура-
ла ирылдыршаз ахә даара иҳа-
ракны иушьартә иҟоуп. Ауалԥшьа 
анагӡараҿы еилкаауп, ари аҩы-
за аҭагылазаашьаҿы ҩы-мца-
кы рыбжьагылара, еизеиԥшны 
аихаҵгылара угәы иҭымҵәаро-
уп…

Ажәакала, хыхь сыззааҭгылаз 
Ҭ. Надареишвили идҵа… аҭакс 
сымаҳә ихахьы игеит, сара (иан), 
хаҭала иара снеигарц.

Ажәакала, сахьнеиз, снаиртәан, 
«Много ходите госпожа Таба-
гуа» - ҳәа ҿааиҭит. Аҭакс – «В 
чем заключается, господин Та-
маз, мое хождение» - ҳәа азҵа-
ара анисҭа, ицәыҵырҳәҳәаны 
сыхьӡи-сыжәлеи зныз аконверт 
аҿааирхоит… Ҳәарада, уи аԥхьа-
ра, саҭәасымшьо снагәҭасит, ари 
збоз ивагылаз иабџьар дуӡӡа 
иварҟәыланы «Телохранитель», 
«Как вы обращаетесь с господи-
ном Тамазом», - ҳәа ибжьы иргеит. 

Ашә  иавагылаз сымаҳә Гогәуа 
ҷкәын, – Ишԥыкәу сан, хә-ди-

пломк змоу ушԥалацәажәо ҳәа 
днаиҿаххит. Уи акәызма ихада-
раз, аха… идәылибаган, ԥыҭк еи-
бырҳәеит.

Ари ахҭыс иаразнак сашьцәа 
рлымҳа аҟынӡа инеит Жьҭаарам-
за алагамҭаз.

Бшыбзиоу балҵ ҳәа адыр-
рақәа сырҭо иалагеит. Уи акәхе-
ит Гәдоуҭаҟа сцеит салҵны, сгәы 
иалоуп абџьар шьҭыхны амҩа 
ахьылсымхыз. Сымаҳә, Гогәуа Д. 
ихыдҵа анагӡара дацәхьамҵыкәа 
дшаҿыц даҿын аибашьра еилга-
анӡа. Амала ахӡыргара, иҟам-и-
аным ала шьоукы ишырдыруа 
еиԥш, ихдырра иҵанаҳәом.

Ҳаԥсадгьыл знысыз аамҭа 
хьанҭақәа, исылшарызеи, иҟасҵа-
рызеи, сабахәарҭахари ҳәа ҳа-
бацәа, ҳашьцәа, ҳаҳәшьцәа, иахьа 
уажәраанӡа еиқәханы иаҳзааргаз 
ҳаԥсуара аԥеиԥш ҳмырхәашьып.

Ҳхы мацара ҳазымхәыцып, 
ҳрызхәыцып  аҭынчра ҳзаазгаз, 
ихыбжа-ҿыбжаны аколиаска иан-
тәалоу ҳашьцәа, ҳаҷкәынцәа, Аԥс-
ны Аҳәынҭқарра аиҭашьақәыргы-
лаҩцәа! Шьала икәабоу ҳҭоурых 
ахсаала!

Сара сгәаанагарала, зегьы 
раԥхьаӡа, ҳауаажәлар иахьа 
ирцәыӡны иҟоу агәрагара 
ырхынҳәтәуп.

Ҳрызхәыцып,  Аԥсны ахақәиҭра 
зхы ақәызҵаз, Ҳџьынџьтәылатә 
еибашьра хатәгәаԥхарала, ми-
лаҭеилымх абџьар кны иалагылаз 
Нхыҵ-Кавказтәи ажәларқәа.

Игәырӷьахәу ныҳәамшуп Цәыб-
брамза 30! Иахьатәи ҳиааира 
иабзоуроуп ҳаԥсадгьыл аԥсҭаза-
ара зырцәажәо, аҿар ргәеисыбжь, 
амилаҭ еихазҳауа, ҳбызшәа, ҳҭо-
урых зырҿио. Шарԥыеҵәа кәа-
лы-кәаџьо  адоуҳатә дунеи шар-
беиоу еиԥш ауп, аҿара, агәыӷра, 
аԥеиԥш лаша, агәаҳәара, хәашьра 
злам анасыԥ ацәаныррақәа шыр-
гәылыҳәҳәо.

Ргәы ҳмырԥшаап уаӷеимшха-
ра иалагылаз аибашьра иацәын-
хаз, ан-аԥсадгьыл ашьыжь 
иамоу азҩыдарақәеи аԥшӡа-
реи еиқәзырхаз. Еиҭасҳәоит,  
ҳашьцәа, ҳаҳәшьцәа ргәыӷрақәа 
ҳмырԥхашьап!

Еиҭасҳәоит, хашҭшьа рымам, 
шьала икәабоу аҵла ашьапқәа 
рԥашәқәа агәыҵаҳәҳәо анышә 
зқәыԥсоу ҳаҷкәынцәа, ҳҵеицәа, 
ҳҭынчра зхы ақәызҵаз ҳашьцәа 
Нхыҵаа.

Хашҭра ақәымзароуп 1992-
1993 шш. рзы ақырҭуа нацистцәа 
иаԥшьыргаз аибашьра хлымӡаах 
амш еиқәаҵәақәа!

Ҳаԥсадгьыл ашьаарҵәыра уахҭа 
иалызгаз ҳашьцәа, ҳаҷкәын-
цәа, адамра хыла иаҳмырсып! 
Ргәыӷрақәа ҳмырхәашьып аҭын-
чра зхы ақәызҵаз ҳарԥарцәа ра-
нацәа, ԥшьҩык арԥарцәа Аԥсны 
ахақәиҭра зхы ақәызҵаз ран Ҭа-
мара Езыгәба леиԥш иҟоу. 

Ажәакала, архнышьнак 
еиҩызҵәо ҳажәларқәа, анык лкы-
кахш иахылҵыз шҳакәу дырны 
аҽеиҩшара ҳаҟәыҵны ҳаидгы-
лап.

Аԥсадгьыл уаҵәтәи аԥеиԥш 
ахьчаҩцәа – Аԥсадгьыли ажәлари 
рԥеиԥш аиӷьтәразы, «Ахымдыр-
гәжьарақәа» ҳаарҟәаҵны аса-
брадақәа ҳҿаҳхып ҳәа агәыӷра 
сымоуп!

Зегьы ирыцку – Аидгылара! 
Аидгылара! Аидгылара!

С. А.ТАБАӶӘУА 

Д. И. Гәлиа ихьӡ зху Аԥсуаҭҵаа-
ратә институт аспирантура аҟәша 
аиҳабы, ААУ аԥсуа литература 
акафедра адоцент 

Аҭоурыхтә гәалашәара амырӡразы
Лыхнытәи арԥыс Сҭеԥан Анатоли-иԥа Гагәлиеи 

зықьҩыла уи иҩызцәеи рыԥсыцқьақәа зыхҭнырҵаз, 
усҟан имицыз уи иԥеи, игәараҭа иахьа иҭзырҭәаа-
уа имаҭацәеи назлоу Аԥсны аԥеиԥш наӡаӡа ажәҩан 
лаша аҵаҟа рыбзазара маншәалазарц азоуп.

33 шықәса ирҭагылаз Сҭеԥан Гагәлиа аибашьра 
ианалага латәарадатәи аҟәшаҿы аҵара ахьиҵоз 
Красноиарсктәи агроааглыхратә институт аҟны 
ҩ-курск хиҩахьан. Зыхьӡ ахара инаҩхьоу иқыҭа 
гәакьа аколнхараҿы, аԥхьагылақәа иреиуаз аԥшь-
батәи абригада дахагылан. Аҭаацәара аԥиҵеижьҭеи 
шықәсыкгьы мҵыцызт.

Деилҟьан, дгәыблҩын Сҭеԥан хаҭашьала, еилых 
имаӡамкәа зегь рзы дыцхырааҩын, дымҩақәҵаҩын, 
идырреи иеилкаареи ҵаулан.

Ажәабжь бааԥсы шааиаҳазҵәҟьа днарывагылеит 
ҳаԥсадгьыл аҵеицәа гәымшәақәа. Аха… ҩажәа мшы 

роуп иахьиаӡаз уи аԥсадгьыл азықәԥара. Сҭеԥан 
дыруаӡәкын аибашьра раԥхьатәи аамҭазы Гәым-
сҭатәи ахырӷәӷәарҭа аиҿкаара иаҿыз, Аԥсны Афыр-
хаҵа Мушьни Хәарцкьиа дзаԥхьагылаз агәыԥ иалаз. 
Дҭахеит сентиабр 4 рзы, Ешыра.

Ишәыдаагало ажәеинраала лҩымҭоуп Сҭеԥан 
Гагәылиа иҭаца – Хьыкәба Кама. Уи усҟан, аамҭа 
уадаҩӡақәа раан, ари аҩнаҭа дыҩнанамгалацызт, 
аԥсадгьыл ахьчараз раԥхьатәи амшқәа инадыркны 
хацәнамырха игылаз Сҭеԥангьы длыздыруамызт 
хаҭала.

Сҭеԥан Анатоли-иԥа ихәышҭаара агәыӷра 
иашәахәахаз, ихьӡ зыхьӡырҵаз, иара данҭахоз зира 
хымз агыз иԥа - Сҭеԥан иан Камеи рыԥсҭазаарақәа 
анеиларҵа аахыс илаҳауа, анду, Сҭеԥан иан – Анқәаб-
Гагәлиа Бабулиа Қьаамын-иԥҳа лхьаа  гәҭыхажәа 
илнарҩит арҭ ацәаҳәақәа.

Дзахьымӡазаргь сгәыӷырҭа
Амра ԥхон ихааӡа,
Ашәшьыраҿы ҳтәан ҳара.
Шьац иаҵәала ҳгәарԥ хҩан,
Шәҭырацәала еилаԥсан.

Агәарбжьарантә аӡә даауан,
Иааишьа сгәамԥхауа сыԥшуан.
Унан, сыҷкәын иоуп иара,
Дыҩуа ашҭа дҭалон шьҭа.

Сабџьар абаҟоу, сан, бласы,
Аибашьра алагеит шьыжьы.
Сашьцәа срыцны сцоит сара,
Аӡәыкны ҳгылароуп иахьа.
Иҳахьчароуп Аԥсынра,
Хьаҵшьа ҳамаӡам зынӡа.

Хаха-хымш дсымбеит схәыҷы,
Сеилагон, сакуамызт аҩны.
Шарԥазык дхынҳәит дыхьҭшьны.
«- Сҽеиҭаскыроуп сааццакны,
Сҩызцәа сзыԥшуп, сеилкаа,
Сан, сааныбмырхан.

Агәра згоит ишаҳго Аҟәа,
Ишаиааиуа Аԥсынра.
Бҭацацәа бнапы ианысҵоит,
Хәаԥҟа идәықәҵа, еиқәырха!

Ҳаӷацәа арахь иаасышьҭӡом,
Рымҩа скуеит, шәымшәан шәара.
Аԥа дсоуеит, сан, ибдыруаз,
Бҭацацәа бырхылаԥшла».

Иԥшәмаԥҳәыс аҳәҳәаҳәа дҵәыуан,
Ак лҳәар ҟаломызт шьҭа. 
Сыҷкәын иажәа ҳзахымԥеит,
Хәаԥҟа идәықәысҵеит сҭаацәа.

Лассы даауамызт аҩныҟа,
Игәы ихон, ажәыларахь деихон.
Гагра дшыҟоу, Аҟәа днеиуан,
Шрома деибашьуан хаха,
Зегь ибон, зегь драԥхьагылан,
Иҩызцәа нижьуамызт зынӡа.

Абар, аамшы ихабар ҟамлеит,
Агәарбжьараҿы снатәеит.

Сшымгәыӷӡоз, уахык даауеит,
Дынҳалаԥшны дцар иҭаххеит.

Сиҳәеит: «уаанҿас аҩны,
Уԥсы шьаны уцап уаҵәы»,
Ҿааиҭит: «бзиоуп, сан, бгәы 
                                      ҟасҵап,
Ӡык насықәҭәан хәыҷык снаиап.
Ашьыжь сгылан, сҩызцәа 
                                    срызцап,
Стәыла хәыҷы еиқәзырхо».

Имца шоура халт, дбылуан,
Ауыха шаанӡа дықьуан.
Ашьыжь дгылеит дыццакуа,
Ихьаақәа ихаршҭны,
Имч еизакуа.
«Сҩызцәа Ешыра еибашьуеит…»
Иажәа мроукәа дхынҳәуеит.

Иԥсы ахҭниҵеит Аԥсынтәыла, -
Дықәԥон Ешыра, Гәымсҭа.
Аиааира агеит Аԥсны зегь рыла,
Дзахьымӡазаргь сгәыӷырҭа.

Акәылӡхылԥа деиқәнархеит

Еимгеимцарак иалагӡаны ицеит 
арҭ ашықәсқәа. 30 шықәса раԥхьа 
ҳадгьыл рыхьчон, рхы ақәырҵон 
ҳҵеицәа. Шаҟа ҭоурых ыҟоузеи  
ҳаибашьцәа ирызку? Ихадоуп 
даараӡа акраҵанакуеит урҭ ргәа-
лашәара, иҳалагылоу аветеранцәа 
рыҿцәажәара, рнысымҩа азааҭгы-
лара аҭоурых азныжьра. 

Омар Ианкәа-иԥа Аҳашба диит  
абҵарамза 19  1964 ш. азы Очам-
чыра араион Ԥақәашь ақыҭан. 
Омар Аҳашба иан Хәыта (Наҭе-
ла) Бигәааи иаб – Ианкәа Аҳаш-
беи рыҩнаҭаҿы аҳәоуеиқәшәара 
ыҟан. Аҭаацәараҿы хҩык ахша-
ра ирызҳауан. Хҩык аҭыԥҳацәеи 
рашьа заҵә Омари. Данхәыҷыз  
инаркны Омар иҭаацәа дрыц-
храауан еснагь иаб дивагылан. 
Аҵара даналга дҭалоит Аԥснытәи 
аҳәынҭқарратә университет аеко-
номикатә факультет. Актәи акурс 
аҟны дыштәаз аҭаац́әара далалоит, 
Омар зыԥсадгьыл ахьчаразы зхы 

иамеигӡоз аибашьцәа дрывагылан.  
Аха рыцҳарас иҟалаз аибашьраан  
зыхшара рхабар ззымдыруаз Омар 
иаб Ианкәа, нанҳәа 15 рзы иԥсҭа-
заара далҵуеит. Шаҟа ицәгьоузеи 
аԥсҭазаара аҵакы аилкаара. Ак-
рачҳауеит ауаҩы игәы.

Омар Ԥақәашь еиҿкааз аба-
талион «Сасрыҟәа» далан, агәыԥ 
аԥыза дихаҭыԥуаҩын. Ажәы-
ларақәеи аԥшыхәрақәеи  дры-
лахәын. Аибашьра анеилгагьы 
акыршықәса иахьа атәылахьча-
ра аминистр ихаҭыԥуаҩыс иҟоу 
аинрал-маиор Беслан Ҵәыџьба  
напхгара ззиуаз Агуӡера аҳа-
блаҿы игылаз аҳауахьчаратә 
архәҭа аҟны аррамаҵура ихигон, 
уахь инеиуаз аҿар иԥышәа рыме-
идон. Аԥсадгьыл ахьчараан Омар 
иааирԥшыз агәымшәаразы иа-
нашьоуп  амедалқәеи аорденқәеи. 
Анаҩс Гал – мрагы-ларатәи аҳәа-
ахьчараҿы арра ԥшыхәра еиҳа-
быс дыҟан. 

Иаҳәшьцә́а ракәзар, аҭаацәара 
ишалалахьазгьы Аԥсадгьыл ахь-
чаҩцәа ирывагыланы иахьрыл-
шоз ацхыраара рырҭон. Аиҳабы 
Леила медиаҳәшьас дыҟан.  

Агәҭахәыцрақәа нҵәашьа ры-
мам. Аԥсҭазаараҿы  ауаҩы зегьы 
дрышьцылозар акәхап. Омар, 
егьырҭ аибашьцәа реиԥш, иахьа 
ицәыуадаҩуп амш хьанҭақәа рҭо-
урых алацәажәара. Аибашьраан-
тәи ахҭысқәа зегь раасҭа игәа-
лашәараҿы инхаз ахҭысқәа 
иреиуоуп: «Аҽны Џьгьарда, 
ашьыжь, асааҭ 4 рзы ҳаизыргеит. 
Кәтолнтәи Лабра ҳхалеит. Аха-
лара ҳшаҿыз иҳаихсуа иалагеит. 
Хә-сааҭк инарзынаԥшуа аиҿахы-
срақәа цон. Ҳаԥсы неиҭаҳкырц 
ҳахьтәаз, амла ҳанакы, ҩнык 
аҿы ҳнеит. Ҳалаԥш зықәшәаз 
аишәаҿы иқәгылаз ачеи ашәи 
роуп. 8 мзы иҳамбацыз ача агьа-
ма ҳхашҭхьан. Амла ҳахьакуаз  
ааигәа ача агьама ахьаҳамба-
цыз аҟнытә, иџьашьахәыз акы 
аиԥш  иаабон. Уи ҳҩыза ҷкәын 
Зурик Қапба уаҵәы сымш иира 
аҽны ма чак ҳфап ҳәа алаф ал-
хны иаақәихыз ача иҳацыз ама-
едеҳәшьа лшәыра иҭалҵарц 
илиҭеит. Ҳаԥсы ааиҭакны ажәы-
ларахь ҳдәықәлеит. Уи аамҭазы 
танкла иҳаихсуа иалагеит.  Сара 
сахьтәаз иамариашаны игылаз 
ашьаҟа иаахеит ахыршә. Ԥхьаҟа 
маҷ-маҷ  ҳахьынаскьоз аибашьра 
зегьы исхасымҵацыз, икажьны 
избаз акәылӡхылԥа нышьҭыхны 
исхасҵеит. Ус, ашьаҟа иақәшәаз 
аԥҽыха схылԥа  иаахан сахьчеит. 
Егьи аԥҽыха иааиуаз Зурик Қа-
пба иаахеит, уи ахәра иԥсҭазаара 
ҿахнаҵәеит. Издыруадаз ақырҭуа  
кәылӡхылԥа сыԥсы еиқәнархоит 
ҳәа…

Аҽны 17-ҩык ҳаибашьцәа 
ҳацәҭахеит.  60-ҩык инарзы-
наԥшуа ахәра роуит. Омар иахьа 
ԥшьҩык ахшара драбуп, хәҩык 
амаҭацәа драбдууп. Аԥсадгьыл 
афырхацәа рҿырԥшала  иааӡатәуп, 
еиҵагыло абиԥарақәа. Рҿаԥхьа 
схырхәоит зыԥсадгьыл ахьчараан 
зхы иамеигӡоз аибашьцәа зегьы! 

Милана ГӘЫНБА

Ҩыџьа аишьцәа рлахьынҵа

«Иҟалоит абри аҩны уаҳа сшьа-
пы ҩнасмыргыларгьы» - иҳәан да-
аҧышәарччан изнапык ала иавтомат 
кны егьи инапала ҿаҵақәак налба-
аданы ауаџьаҟ аҧхьа алҩаҵә зхы-
лызза аҟәардә иахшьыз ибамбакьаҿ 
аашьҭыхны дындәылҵит аибашьҩы. 
Усҟан апост аҟынтә ҷкәына хбыџк 
дишьҭаҵаны даарышьҭит ақыҭа 
иалалаз ақырҭцәа раанкылараҿ 
ицхыраара иаҳәон. Аибашьҩы ихы  
инаркны ишьапаҟынӡа бџьарла де-
иқәных дыҟан. Ҭынч днатәаны акры-
фахаҵәҟьа имамызт, дыццакы-цца-
куа иашҭа дынҭыҵит.

Аибашьҩы иаасҭа аҧшыхәҩы 
иҧсҭазаара шәарҭазар ҟалап. 
Аҧшыхәҩы ҳәа иушьо идыррақәа 
ҵаулазароуп, ихаҭәаазароуп, избан-
зар изынио аҭагылазаашьа алҵшьа 
иақәымшәар дара рхаҭа рымацара 
ракәымкәа ирықәгәыҕуа рҩызцәагь 
ҭадырхар алшоит. Ашәарҭара ҕәҕәа 
шацугьы аҕа иган ахь ҧшыхәра 
идәықәлаз зегьы дырзыхиазароуп. 
Уи иаабац аибашьҩы иаасҭа агәым-
шәареи, аџьбарареи, алшареи иманы 
ажәада аилибакаашьа дақәшәоза-
роуп. Убыс дыҟан Кәтол ақыҭаҿтәи 
аҧшыхәҩы Касланӡиа Беслан  Иван- 
иҧа. Ихьӡҵәҟьа акәымкәа Ҳәыр 
ҳәа ихәыҷыхьӡ ала иҧхьон. Иара 
дцаны еиликаауан ҳаҕацәа ахьтәаз 
аҭыҧқәа, рхыҧхьаӡара, бџьарс иры-
маз, шаҟаҩы ыҟаз. Зегь раасҭа усҟан 
иахьшәарҭаз аҭыҧқәа:  Лабра, Ца-
гера, Лашькьындар, Аӡҩыбжьа уҳәа 
ҧшыхәра дцон, абжьааҧны Кәтоли 
Тамшьи рҳәааҿ иҩызцәа дрылагылан 
деибашьуан. Иагараан ицәа, ифа иаг-
ны мчы кәармак  иламкәа дҟалахьан, 
аха игәы еицакуамызт.

Ноиабр 23 1992ш. ҧшыхәра Ца-
гераҟа иқыҭаҿтәи рҧыски иареи 
еицны ицеит. Урҭ ҳхырҕәҕәарҭақәа 
ирхысны ицаны рыдҵа нагӡаны 
ихынҳәны ишаауаз ргәырҽанӡам-
кәа ҳаҕацәа ргәыҧ инарылашәе-
ит. Ҳәыр ибеит раҕацәа шырацәаз, 
рылшарақәа шмаҷыз дназхәыцын, 
«Ҧыҭк шьҭахьҟа унаскьаны ухысла, 
сара сухьӡоит»- ҳәа иаиҳәеит иҩыза. 
Аибашьра адәаӡаҿ иҟам, ахҭысқәа 
зыблала изымбаз анаҧшҩы 
дзызхәыцуа рацәазаргьы, иҟаҵәҟьаз 
аилкаара мариам. Зышьҭахьҟа ина-
скьаз аибашьҩы дырхәит,  дҳәазаны 
аибашьра амцашыра далҵны иҿы-
наихоны Ҳәыр ихәаабжь иаҳаит. 
Аиҿахысра ҕәҕәаҵәҟьа ианалага 
аилыргара уадаҩын ихысуази изе-
ихсуази рыхқәа ахьынтәаауаз. Иҧсы 
иманы аштаб аҿы дахьааиз ираиҳәе-
ит Ҳәыр дыршьит, ма дыхәны дытҟәа-
ны дыргеит ҳәа. Ахәырҕәҕәарҭаҿ иа-
аилаҩҩит. Убри аамҭазы Ҳәыр иҧхӡы 
наҧхьаҳәо иабџьар шьҭамҵакәа 
аҧсреи абзареи дрыбжьагыла-
ны деибашьуан. Иҭаххаҵәҟьазҭгьы 
ихеиқәырхара илшар ҟаларын, аха 
дшыршьуаз шидыруазгьы дхьаҵу-
амызт. Издыруада усҟан иара дыз-
зыҧшыз, дзызхәыцуаз?! Иҧсҭаза-
ара есааира архәыц еиҧш ипахон. 
Уи ҧҵәаанӡа аиқәҳәалара зылшоз 
ацхырааҩцәа рхабар ыҟамызт. Убри 
аҭыҧ аҿы уаҩ деиқәхар алшоит 
ҳәа ақәгәыҕрагь гәаҕьыуацәан. Убла 
иамбаз ахҭысқәа еснагь шә-маӡак 
рыҵоуп. Акыр шықәса рышьҭахь 
узызхәыцша, иушәо иузо шыҟалогьы 
ахҭыс иалахәыз рышьҭра уанысыр-
гьы аилкаара цәгьоуп

Иҟалоит аибашьҩы-аҧшыхәҩы 
иаџьал шааигәахоз инырхьазҭгьы, 
избанзар цхыраарак дазыҧшы-
мызт. Шьыбжьышьҭахьшәа инала-
газ иаахәлаанӡа аиҿахысра иаҿын. 
Ҳәыр еилҟьа-еилҕәыцәра дыҭнагон, 
ашьабысҭеиҧш днеиҭаҧа-ааиҭаҧо 
дхысуан. Дышны дыҟан. Ицәеи-жьи 
иадлан инеиуаз ишьаҧхагьы да-

былуамызт. Иқәшәоз ахқәа ирҭоз 
ахьаа, ихаҧыц еихарҕәҕәаны, 
ичҳаны дышхысыц дхысуан. Ихыс-
гақәа анҵәара иаҿын, ибон иаамҭа 
шкьаҿӡахаз. Ҭагалантәи ақәагьы 
лаҕырӡҵас икаҭәон. Аҧшыхәҩы  
илиршеит ихала ақырҭцәа ргәыҧ 
аҿагылара, урҭ рахьтә ааҩык рҟынӡа 
ихымҭа иагеит, ихәыз рацәан. Убри 
азы ауп убысҟан аиҭныҧсахлара иа-
лахәқәаз руаӡәк Цагератәи ақырҭцәа 
ргәыҧ аиҳабы «1000-ҩык рахьтә аӡә 
иакәхоит уи еиҧш агәаҕьра зылшо, 
10 миллионк ҳәагьы дрысҭомызт 
иҧсы ҭаны дсоузҭгьы» ҳәа зиҳәаз.

Ноиабр 24. 1992 шықәса. Аҵх 
ашарахь еихон. Аки-аки еишьҭаргы-
лан аҭаҭынқәа дрыхон аибашьҩы 
қәрахьымӡа. Ацыблаахақәа ааикәыр-
шаны икаҧсан, дахьтәаз адгьыл аҿы 
ишьа кашын. Имахәар злаҿаҳәаз аца-
ха ашьа ацрыҵуан, ишьапы акәзар 
зынӡа имыхәо ихәын. Иџьаҧҳаны 
нҵәахьан. Иаҧхьа гранатак шьҭан. 
Иҧсы шҭаз иаҕацәа ихы рыҭара 
игәы иҭамызт. Анҵәара иаҿыз аҭаҭын 
дахон, ҵаҟа икаҧсоз ацыблахақәа 
иҧсҭазаара иазынхаз ашәымҭақәа 
иршәаџьҳәаҩын. Аҵх ашарахь еи-
хон, аха ашараҵәҟьа изахьымӡеит 
аибашьҩы гәымшәа иҧсы. Ишьҭахь 
ала аҟәҟәаҳәа иеихсит иҿагылара 
ззымгәаҕьыз ашәыргәындақәа. 

24 мшы анышә аӡа дықәжьын. 
Ақырҭцәа ахьтәаз излазааигәаз 
ала ирлас иаагара залыршамхеит. 
Ажәҩан хыбра изнауан, Аҧсны гәы-
блыла дагәыҵанаҳәҳәан  лаҳәакгьы 
машәыршәа инаихьымкьысит. Уахын-
ла илаҕырӡышоз аӡаӡа цәыкәбарқәа 
ҽынла ихы-иҿы инықәбон. Аиа-
ша дашьҭан. Иаҧсуара, иламыс, 
ичеиџьыка ҕәҕәан. Иҧсадгьыл 
аихьӡарақәеи имилаҭ рхьааи иара 
игәылсны  жәҩахырла ишьҭиххьан. 
Аамҭа цон, иашьцәеи иҩызцәеи иҧ-
сыбаҩ аагара ишашьҭац иашьҭан, 
аха аҭагылазаашьақәа идырманшәа-
ломызт... Ақыҭантә ицеибашьқәоз: 
Ахсалба Б., Џьалаҕониа Ҭ. иашье-
иҳаб Сардион уҳәа хьаас ирыман 
Ҳәыр анышә дахьырзамамдацыз. 
Ашәаҧыџьаҧҵәҟьа гәаныла иҕы-
зуан, аҧша ҵәуо ихагьежьуан. Амра 
анцәыҵыҧхалоз ашәахәақәа ихь-
наршон.

Аҵыхәтәан Сардион иҩызцәеи иа-
реи ирылшеит Ҳәыр иҧсыбаҩ иҩ-
ныҟа аагара, аха актәи амш инаркны 
иааилгаанӡа абџьар кны амцашыра 
иалаз Сардион ихаҭагьы игәыхәтәы 
дзахьымӡеит… Аҕа ихы аниқәшәагь 
дазымгеит, Мраҭашәара аибашьра 
иалаганы Мрагылара ихзыркәшаз, 
ихы аҭынч ҧсҭазаара иақәиҵар 
акәхеит. Аибашьра ашьҭахь амили-
циаа рҿы аус зуаз, иуалҧшьа шы-
наигӡоз хабарда дыбжьаӡит. Ишьҭахь 
иаанхаз аус ахьиуаз Аҟәа ақалақь 
аҿы игылоу абаҟа иану аҩыра ауп. 

Беслани Сардиони аҭаацәара иа-
ламлацызт, рышьҭамҭа иацызҵаша 
уаҩ дрыҭнымхеит. Сардион 32 ш. 
Беслан 31ш. изырҭымсит. Ран, абырг 
лҧацәа руаӡәк анышә дамадазар-
гь егьи инышәынҭра ҳәа лнапы на-
зқәылшьуа ҭыҧк лымам. Абас ихыр-
кәшан ҩыџьа аишьцәа-аибашьцәа 
рнысымҩа. Данҭаха ашьҭахь Беслан 
ианаршьеит «Агәымшәараз» амедаль.

Аиааира аныҳәамш агәырҕьареи 
алаҕырӡи еимаркуеит. Зыҷкәын-
цәа ҭахаз ргәи-рылаҕырӡи еилаҵәо 
аибашьра уаҳа иҟамлааит анырҳәо 
ргәы иҭаҕызуа аҵәаабжь ахыҵхырҭа 
дара роуп издыруа. Зхы зыҧсы ҭины 
ҳаҧсадгьыл зыхьчаз рхамыршҭра 
ҳуалҧшьа хадақәа иреиуоуп. Науна-
гӡа ишәҭлааит Аҧсынра, еиҵагыло 
абиҧара аҭынчра иалиаалааит! Анцәа 
иумырӡын ҳбызшәеи ҳаҧсадгьыли

                 Нонна ЏЬЫНЏЬАЛ-ҦҲА

Арҵаҩра уалҧшьак  илзаҩызоуп

«Урҵаҩхарц  азы идурҵо амаҭәар 
бзиа иубар ауп», – лҳәоит иахьатәи 
сажәабжь ҩынҩажәи жәаба шықә-
са аус зухьоу 1942 ш. Очамчыра 
араион Аҭара ақыҭан ииз Маро 
Андреи-иҧҳа Кәыҵниа. Аҭыҧан-
тәи абжьаратәи  ашкол даналга 
анаҩс дҭалеит Аҟәатәи арҵаҩратә 
институт афизика-математикатә 
факультет. Лҵара аныхлырқәша 
ашьҭахь дрышьҭит Аҭараҟа, лышкол 
гәакьаҿы иааиҧмырҟьаӡакәан аус 
луит жәибжь шықәса. 

«Саргьы даара исҭахын аҵара 
ахьысҵоз сышкол ахь сгьежьыр 
рҵаҩыс, саармышьҭыргьы смуӡеит. 
Араҟа аусура салагоит 1965 ш.   – 
лҳәоит арҵаҩы-ааӡаҩы. 

Маро Андреи-иҧҳа лажәақәа 
рыла, арҵаҩра лара лзы ус баша 
заанаҭны иҟаӡамызт, ахәыҷқәа аус 
рыдулара даналага раҧхьатәи 
амшқәа инадыркны лхы аус ады-
лулон, уаҵәтәи аурок лҽадцаланы 
лҽазыҟалҵон. «Исҭахын сҵаҩцәа 
амаҭәар бзиа ирбарц, иазҿлымҳа-
харц. Уи азыҳәан  ихымҧадатәны 
исыҧхьаӡон  урҭ ирзымариахартә,  
ирзеилкаартә  рзеиҭаҳәара» ҳәа аз-
гәалҭоит лара.

Арҵаҩы сынтәа илхыҵит 
ҧшьынҩажәи акы шықәса. 
Ҩынҩажәи жәаба шықәсатәи 

лырҵаҩратә усура 
иалагӡаны  еиҵала-
аӡаз рахьтә   аӡәырҩы   
ҳтәылаҿы  еицырды-
руеит. Урҭ  рыбжьара   
иҟоуп   иналукааша  
аҵарауаа,  аинтелли-
генциа   рхаҭарнак-
цәа, Аҧсны  афыр-
хацәа.  Есышықәса   
Маро Кәыҵниа  ло-
ушьҭымҭацәа  ли-
рамш лыдырныҳәало-
ит.  Сынтәа рырҵаҩы  
лымшира   лыдыр-

ныҳәалеит   ҩынҩажәи жәаба  
шықәса раҧхьа  ашкол  иалгаз   ло-
ушьҭымҭацәа.

Ҧшьынҩажәатәи ашықәсқәа рзы  
Маро Кәыҵниа аҭаацәара далалоит, 
лыҧшәма Кәтолтәын. Уи нахыс  диа-
суеит Кәтолтәи абжьаратәи ашкол 
ахь усура. Зқьи жәшәи ҧшьынҩажәи 
фба шықәса инадыркны ҩнызқьи 
жәиҧшь шықәса рзынӡа ашкол аҿы 
афизикеи аматиматикеи длырҵон, 
дыҟан акласстә напхгаҩыс, 
лырҵаҩратә усура ашықәсқәа рыҩ-
ныҵҟа еиҵалааӡеит шәҩыла аҿар.  
Лҵаҩцәа  гәыблыла илыхцәажәо-
ит. Ирҳәоит рырҵаҩы лгәыбылра 
иахьагьы ишрыцу. Маро Кәыҵниа 
изныкымкәа лыӡбахә рҳәахьан 
Аҧсны зҽаҧсазтәыз арҵаҩы ҳәа 
аҳаҭыртә хьӡы ланашьарази,  «Ахьӡ-
аҧша» аорден ахҧатәи аҩаӡара 
лыҭареи рзы, аха       лара урҭ мап 
рцәылкит. 

Рырҵаҩы ҧшьынҩажәи акы шықә-
са лхыҵра  лыдырныҳәаларц  азы 
еиҿкааз аиҧыларахь имҩахыҵыз 
Маро Андреи-иҧҳа ҩынҩажәи 
жәаба шықәса раҧхьа иоулышьҭыз 
раҧхьатәи лҵаҩцәа рбара лара 
лзы гәырҕьара дуун. Имаҷымкәан 
ашықәсқәа шцахьоугьы, арҵаҩы 
лҵаҩцәеи лареи аимадара рыб-
жьоуп. Маро Андреи-иҧҳа лакәзар, 

лоушьҭымҭацәа зегьы лгәалашәо-
ит, еснагь рыӡбахә дазҿлымҳауп. 
Илзеиҿкааз  аныҳәатә еиҧылара 
иалагаанӡа лара лҵаҩцәа лыцны 
ашәҭқәа шьҭарҵеит аибашьраан 
иҭахаз  Аҭараа рбаҟа амҵан. 
Арҵаҩы илҳәоит еснагь лыбла 
ишыхгылоу, лхәыцрақәа шрызку 
Аҧсны Жәлар Рџьынџьтәылатә  еи-
башьраҿы иҭахаз лҵаҩцәа.  «Иахьа 
иааиз  раҧхьатәи скласс  ҩе-
ижәыхәҩык рҟынтә ҧшьҩык рду-
неи рыҧсаххьеит», – лҳәеит Маро  
Кәыҵниа лылабжыш лыблақәа 
ирхыҳәҳәыло.

 «Ллеишәагьы џьбаран, аха 
алеишәа анаҩсгьы ҳара ҳал-
цәыҧхашьон, пату лықәаҳҵон,  
бзиа даҳбон  рҳәоит аиҧылара иа-
лахәыз раҧхьатәи лҵаҩцәа. Дара 
иргәалашәоит, Маро Андреи-иҧҳа 
шаҟа ҭакҧхықәрала дазнеиуаз 
лҵаҩцәа ирылҭоз адырра.  Руаӡәк  
изеилымкаазшәа анылбалак уи 
аурокқәа рышьҭахь даанкыланы, 
ҿыц изеиҭалҳәон, еиликаанӡагьы 
доулышьҭӡомызт. 

Аҧҳәыс-аҳкәажә ҳәа ззырҳәо 
арҵаҩы-ааӡаҩы аҧсҭазаараҿы 
имаҷымкәа агәаҟрақәа лхылгахье-
ит. Маро Андреи-иҧаҳа лыҧшәма  
идунеи аниҧсах ашьҭахь хабарда 
дыбжьаӡуеит лҧазаҵә. Лара илҳәо-
ит  лааигәа ишыҟоу лгәырҩа лхазыр-
шҭуа лашьцәеи лаҳәшьцәеи рыхша-
ра, иара убасгьы лыҧсҭазаара зегьы 
ззылкыз лҵаҩцәа. Маро Кәыҵниа  
лзанааҭ лымылдеит лаҳәшьаҧҳа, 
иахьазы лара Ҧақәашьтәи абжьа-
ратәи ашкол аҿы аматеиматика  
длырҵоит. 

Аҭара ақыҭан, Маро Кәыҵниаҧҳа 
дахьииз иахьлызҳаз, лаб игәа-
раҭаҿы имҩаҧысит агәырҕьаратә 
еиҧылара ахыркәшара. Асасцәа  
илзеиҕьаршьон аҧсуа иқәранҵыра 
ду.

Елана ЛАШӘРИАҦҲА

Аӡыргара
Еицакра  зқәым аҵабырг

Аиашаз, амшынҵақәа реизга Шь. 
Џьапуа лхаҭа дызлагылаз, лабҿаба 
илбоз-илаҳауаз аҵабырг ауп, ахьа-
аи агәырҩеи ацуп, игәыҭшьаагоу 
ахҭысқәа дырзааҭгылоит. Афыр-
хаҵара иацын аԥсҭбарақәагьы, 
аибашьраҿы даҽакала изыҟалом. 
Аибашьра аҭоурых аҭҵаараҿы, да-
араӡа ицхыраагӡоу анҵамҭақәа 
оумакала хәарҭара рылоуп, насгьы 
иаԥхьо идеилнаркаауеит Аԥсад-
гьыл ахьчаҩцәа ирхыргаз. Аизга 
ажәыларақәа раан аибашьцәеи аме-
деҳәшьцәеи ирылдыршоз, ахьанҭа-
рақәа ишыриааиуаз, ауадаҩрақәа 
ирыцәхьамҵуаз, згәы еиҭамԥоз 
агәымшәақәа ирыхьӡынҩылоуп. 

Аԥсуа ԥҳәызба аибашьраан 
ишәарҭоуп ҳәа аган иавамгы-
лаз дреиуоуп, итрадициатәу аԥ-
суа ҩнаҭаҿы ииз, иааӡаз даҽа-
калагьы лхы лзымҩаԥгарымызт. 
Дызлаз агәыԥ аҟны, лҩызцәа аме-
деҳәшьцәа реиԥш, ахәра зауаз 
аибашьцәа раԥхьатәи ацхыраара 
ахьрырҭоз акырӡа аҵанакуан. 
Шаҟаҩы рыԥсы еиқәдырхазеи, 
аха шаҟаҩгьы рыхәра рызхым-
гакәа рнапаҿы рыԥсҭазаарақәа 

ҿахҵәазеи. Еҳәшьаҵас дыззыҟаз, 
ешьаҵас илзыҟаз шаҟаҩы Аиаа-
ира Амш изахьымӡазеи. Урҭ ргәа-
ларшәара хьаауп лара лзы. Аха 
иахьа ҳажәлар ирымоу ахақәиҭреи 
ахьыԥшымреи данрызхәыцуа, маҷк 
лгәы еиқәылҳәалоит. Урҭ рыԥсқәа 
зыхҭынҵоу Аиааира абзоурала 

иахьа ҳажәлар рыдгьыл гәакьаҿы 
аԥшәмара ранашьоуп, ари зегьы 
иреиҳауп. Убри аҟнытә, афырхаҵа-
ра аазырԥшыз еснагь ргәаларшәа-
ра ахәҭоуп, урҭ ззықәԥоз башамхе-
ит, Аԥсны ихьԥшым, азхаҵара амҩа 
иану ҳәынҭқарроуп. 

Аԥсадгьыл ахьчараан раԥхьатәи 
амшқәа инадыркны дызлагылаз, 
имҩаԥысуаз ахҭысқәа аамҭак ана-
алоуаз ақьаад ианылҵон. Акыр 
шықәсагьы ицәырылгомызт. Аха 
лаҳәшьа, Аԥсны Афырхаҵа Ҭали 
Џьапуа аԥхьа днаргыланы, лыкәша-
мыкәша иҟаз аӡәымкәа-ҩыџьам-
кәа рабжьагарақәа рыбзоурала 
ицәырылгеит. Уи нахыс, аӡыхь 
шныҵхәраауа еиԥш, амҩа ылнахит, 
аԥхьаҩ иҟынӡагьы иааит. Ҳәарада, 
иахаҵгылаз, иазааԥсаз зегьы ирыб-
зоуроуп амшынҵақәа реизга аду-
неи ахьабаз. 

Ашәҟәы аӡыргараан ргәаанага-
рақәа рҳәеит, акыр рзеиӷьашьа-
рақәа лзыркит: А. Ашәба, А. Аҩӡба, 
Д. Бжьаниа, Г. Аламиа, А. Лагәлаа, 
Б. Кобахиа, Р. Смыр, Гә. Кьычба, Н. 
Ашәба, Л. Чамагәуа, М. Беиа, Гә. 
Џьыкырба, М. Амҷба, Ц. Гәынба, М. 
Џьынџьал, М. Ԥлиа уҳәа егьырҭгьы.

Аҵыхәтәан ажәа лыман Шьази-
на Џьапуа. Лышәҟы аӡыргарахь 
имҩахыҵыз зегьы иҭабуп ҳәа 
ралҳәауа, иналымҩатәны иаз-
гәалҭеит аизга иахцәажәаз ргәаа-
нагарақәеи, ражәалагалақәеи, рзе-
иӷьашьарақәеи лара лзы акырӡа 
шрыҵаркуа, хәарҭара ду шрылоу. 

В. АБАӶБА

Ааигәа Д.И. Гәлиа ихьӡ зху Аԥснытәи Аԥсуаҭҵааратә инсти-
тут аҟны имҩаԥган Аԥсны Аџьынџьтәылатә еибашьра аветеран, 
Леон иорден занашьоу Шьазина Џьапуа лышәҟы «Амшынҵақәа. 
Шәиԥхьыӡ згымхаша аибашьра…» (14.08. 1992 – 30.09. 1993) аӡыр-
гара. Уахь инеит, ашәҟәы ҭзыжьыз аинститут аҵарауаа реиԥш,  
ашәҟәыҩҩцәа, акультуреи аҟазареи русзуҩцәа, аибашьра аетеран-
цәа, ҷыдала – амедеҳәшьцәа, лҭаацәара, аҿар, адоуҳатә культура 
ҳаҭыр ззақәу маҷҩымкәа. Аиқәшәара иалахәын Аԥсны Жәлар Реи-
зара Аиҳабы Л. Ашәба, уи ихаҭыԥуаҩ Ф. Аҩӡба, Аԥсны Ауаажәлар-
ратә палата аиҳабы Гә. Кьычба уҳәа егьырҭгьы.

Зышықәсқәа  
зыбжьы  ргәылыҩуа   

Арҵаҩы-ааӡаҩ,  ари  ажәа  
ахаҭа  иаҳәоит  иарбан  
ҭакҧхықәроу  ауаҩы  иднаҵо.  
Ишдыру  еиҧш,  абаҩхатәра  
ахала  ахы  цәырнагоит.  Ауаҩы  
даныхәыҷу  инаркны  лассы-лас-
сы  дазхәыцлар  иаҧхьаҟа  иа-
лихуа  азанааҭ,  ҳәарада,  уи  
аусаҿ  иҽҧишәар,  изанааҭгьы  
иқәманшәалахоит.  

  Арҵаҩы –  ари  ажәа  аҵа-
радыррахь  уназго  мҩахәасҭо-
уп.  Убри  амҩахәасҭа  ылызхыз  
дреиуоуп  акыршықәса  инарзы-
наҧшуа  аҿар  реиҵааӡараҿ  
злагала  шьарда  ирацәоу,  иахьа  
тәанчара  иҟоу  Заур  Кәыти-иҧа  
Агәхаа.

   Заур  Кәыти-иҧа  диит  март  
6  1946  шықәса  рзы  Ҕәада  
ақыҭан.  Ашколтә  қәра  даҵа-
накуа  даныҟала,  дҭалеит  Ҕәа-
датәи  ихарҭәаам   абжьаратә  
школ.  Анаҩс  иҵара  иациҵон   
Џьгьардатәи  абжьаратә  школ  
аҟны.  1965  шықәса  рзы  аб-
жьаратә  ҵара  даналга  ашьҭахь  
дцоит  аҧсадгьыл  аҿаҧхьа  
иуалҧшьа  анагӡарахь.  Арра-
маҵзура  дахысуан  Германиа  
артилериа  иатәыз  архәҭаҿы.  
Аполк  аҟны  еиҿкааз  ако-
мандаҟаҵаратә  школ  дҭалоит,  
уи  даналга  авзвод  акамандирс  
дҟарҵоит,  нас  асержант  еиҳа-
бы  ичын  аҟынӡа  днеиуеит.  
Ҩышықәсеи  бжаки  далгахьан  
еиҧш,  1968  шықәсазы   Че-
хословакиа  иҟалеит  аидысла-
рақәа.  Иара  дызлаз  архәҭа  
уахь  идәықәырҵеит.  Ирыдыз  
ауалҧшьа  нагӡаны  ноиабр  
мзазы  игьежьуеит  Германиаҟа.  
Декабр  мза  1968  шықәса  рзы  
Заур  Кәыти-иҧа   хьыӡла-ҧша-
ла  ирратә  уалҧшьа  ихганы  
Аҧсныҟа  дхынҳәуеит.

   Заур  Агәхаа  1969  шықә-
са  рзы  аусура  далагеит  Ҕәа-
датәи  ақыҭсовет  амаӡаныҟә-
гаҩыс.   Уаҟа  аус  иуан  1971  
шықәсанӡа.   Убри  ашықәс  азы  
абжьаратә  школқәа  рҿы  аиҳа-
быратә  классқәа  рҵаҩцәа  рзы  
апрограмма  иалагалан   арра-
маҵзура  иазку  амаҭәар.   Убри  
инамаданы  акурсқәа  рхысраз  
Қарҭҟа  ирышьҭуаз  аҿар   дры-
лан  Заургьы.  1972  шықәса  
рзы  еихьӡара  шьахәла  иҵа-
ра  хыркәшаны  аусура  далаге-
ит  Ҕәадатәи  абжьаратә  школ  
аҿы.  Иара  убри  ашықәсан  
дҭалоит  Аҟәатәи  арҵаҩратә  
институт,  аҧсуа  бызшәеи  али-
тературеи  рфакультет,  латәа-
радатәи  аҟәша.  Иреиҳау  аҵа-
раиурҭаҿы  иҵара  хыркәшаны 
дхынҳәуеит  ашкол  ахь.  Аиҳа-
быратә  классқәа  рҟны аҧ-
суа  бызшәеи алитературеи  
амаҭәар  изацҵан,  1984  шықә-
сазы  аҵара  аҟәша  аиҳабыс  
диаргоит,  уаҟа  аус  иуан  Аҧс-
ны  аџьынџьтәылатә  еибашьра  
иалагаанӡа.  Аибашьра  анцоз  
Заур  Кәыти-иҧа  далан  ашьха-
рахьтәи  аршьаҟауаа  рхысратә  
баталион.  

    1998  шықәса  инаркны 
2016  шықәсанӡа  Заур  Агәхаа  
аус  иуан  Қь. Агәмаа  ихьӡ  зху  

Ҕәадатәи  абжьаратә  школ  
адиректорс.   Инеиҧынкыла-
ны   45  шықәса  инареиҳаны  
дызнысыз  арҵаҩратә  усҧшьа  
атәы  игәаларшәо   иазгәеиҭо-
ит,  иара  иаҧсҭазаараҿ  арҭ  
ашықәсқәа  ирыҵаркуа  акыр  
ишырацәоу,  урҭ  изынрыжьыз-
гьы  шмаҷым.   «Аҿар  рааӡара,  
урҭ  рымҩақәҵара   еиҳау  на-
сыҧ  ыҟам»,-  иҳәоит  иара.  Заур  
Кәыти-иҧа  инапы  иҵижьыз  
аушьҭымҭацәа  хыҧхьаӡарала  
акырӡа  ирацәаҩуп.  Урҭ  реила-
заараҿ  иаҳҳәозар  иҟоуп  иахьа  
иара  игәы  зладуу,  дызхыҽхәо  
аҵарауаа,  еиуеиҧшым  азана-
аҭқәа  рыла  амаҵурақәа  ир-
хагылоу-   аҳақьымцәа,  анџь-
нырцәа,  азиндырҩцәа,  ачынуаа,  
арҵаҩцәа дуқәа  уҳәа  Иара  
изы  уи  насыҧуп.   

   Ашкол  анапхгаҩык  иаҳаса-
бала    Заур  Агәхаа     есқьынагь  
хшыҩзышьҭра  аиҭон  инапы  
аҵаҟа  аус  зуаз  аҧышәа  зма-
зи  ҿыц  иалагази  арҵаҩцәа  
рыбжьара  аҧышәеимада-
ра  рыбжьаҵара,  еиуеиҧшым  
амаҭәарқәа  рыла  акру-
жокқәа  реиҿкаара,  иара  убас  
дазҿлымҳан  аҵаҩцәа  аџьа  
аус  рылааӡара уҳәа жәпакы 
аусқәа.  Иҳәатәуп  уи  инапы  
злакыз   аусҧшьа  ашкол  ашҭеи  
ахыбреи мацареи ишырҭе-
имыгӡоз.   Иара  илаҧш  хаа  
рхын  иҵаҩцәа  ахьыҟазаалак, 
урҭ  раҧхьаҟатәи  рҧеиҧш,  
рлахьынҵа  дазҿлымҳан.  

   Заур  Кәыти-иҧа  иуаҩреи  
иаҧсуареи  ҳаракын,  
дрызҿлымҳан  есқьынагьы  
аҧсуа  аҵасқәеи  ақьабзқәеи.  
Урҭ  аҿар  иахьрылаиааӡашаз  
дашьҭан.  Ус  ауп  иахьагьы.  Иара  
Ҕәада  ақыҭа  анхацәа  нагақәа  
дыруаӡәкуп.  Исасгәашә  ҭбаауп,  
иажәеи  иуси  еимадоуп,  еицыр-
дыруа  уаҩуп.   Ажәа  дазҟазо-
уп,  иҳәатәу  шҳәатәу  идыру-
еит,  иажәа  ҧшӡоуп,  иҧхоуп,  
иҧшьоуп.  

   Заур  Кәыти-иҧа  аҭаацәа-
ра  аганахьалагь  насыҧ  змоу  
уаҩны  ихы  иҧхьаӡоит.  Аҧсҭа-
заараҿ  иара  илахьынҵахаз  
иҧшәмаҧҳәыс  Рима  Адле-
иҧҳаи   иареи  иаҧырҵеит  иҭәы-
иҧха  иҟоу  аҭаацәара   еиқәшәа.  
Уаҟа  иит,  ирызҳаит  х-ҩык  
ахшара  шьахәқәа.  Урҭ  зегь  
аҭаацәарақәа  аҧырҵахьеит  
ирызҳауеит  быжьҩык  амаҭацәа.  
Иахьагьы  дтәаӡам  Заур  Агәхаа.   
Уи  аҕьараҳәа  инхамҩа  ҭбаа  
дахагылоуп.  Арҵаҩы-ааӡаҩ  
иҭаацәараҿы  ианакәызаалак  
аҳра  ауеит  аҳәоуеиқәшәареи   
аилибакаареи.  

  Аҵаҩы  ҵарадыррала  
дыҕәҕәаны,  иуаажәлари  иҧсад-
гьыли  рзы  даҧсаны  ишьақәгы-
лара  иацназго  ҳамҭа  ҟалаӡом  
арҵаҩ  изы, - иазгәеиҭеит  Заур  
Кәыти-иҧа.  

   Абиҧарақәа  еиҵазааӡаз,  
хыҧхьаӡара  рацәала  аҿар  
знапы  иҵзыжьыз,  хымҧада  
насыҧ  змоу  уаҩуп.  Уи  ибжьы  
ашықәсқәа  иргәылыҩуеит.  

           Алхас  ҦСАРДИА


